
MINUTI

Il-Minuti tal-Laqgħa Nru. 71 li saret fl-14 ta’ Novembru, 2001 ġew konfermati.

  THE CHAIRMAN (Onor. Leo Brincat): Peress li m’għandniex korrispondenza ngħaddu mill-ewwel għall-item li għandna fuq l-aġenda għad-diskussjoni.

RAPPORTI ANNWALI U FINANCIAL STATEMENTS TAĊ-ĊENTRU MALTI GĦAR-RESTAWR GĦALL-PERIJODU BEJN IT-3 TA’ MEJJU U L-31 TA’ DIĊEMBRU, 1999 U GĦAS-SENA 2000 – KONT. 

  THE CHAIRMAN:  Nibda billi nistieden fuq il-mejda magħna lill-Awditur Ġenerali u xi uffiċjali tiegħu.

Is-Sur Joseph G. Galea ħa postu madwar il-Mejda. 

  THE CHAIRMAN:  Nistieden ukoll fuq il-mejda magħna liċ-chairman taċ-Ċentru u lil xi uffiċjali oħrajn li jħoss li għandu bżonn.  

Dr. Joseph A. Cannataci, is-Sur Michael Sant u s-Sur Louis Borg ħadu posthom madwar il-Mejda.

  THE CHAIRMAN:  Naħseb li bħala follow-up għal-laqgħa preċedenti li kellna tajjeb li nissollevaw żewġ affarijiet.  L-ewwelnett irrid ngħid li kien hemm xi items li ġew rikjesti għas-sottomissjoni min-naħa taċ-ċentru nnifsu li nifhem li waslu għand is-segretarja tal-Kumitat u ġew anke ċċirkolati fost il-Membri ta’ dan il-Kumitat.  It-tieni nett niftakar li l-Awditur Ġenerali kien wera x-xewqa li jżomm kuntatt huwa stess maċ-Ċentru bejn l-aħħar laqgħa li kellna u llum.  Għalhekk forsi qabel nibdew id-diskussjoni nistieden lis-Sur Galea sabiex jagħti ftit indikazzjoni dwar iż-żjara li hu għamel fiċ-Ċentru Malti għar-restawr.

  IS-SUR  JOSEPH G. GALEA (Awdutur Ġenerali):  Mr Chairman, apparti l-kobor tal-proġett, peress li kont naf li kien hemm sorsi ta’ fondi barranin li ġew jew setgħu jiġu Malta, jien stedint ruħi b’idejja biex inżur iċ-ċentru u nista’ ngħid li ċ-chairman laqa’ lili u lill-manager li ħadt miegħi.  Nista’ ngħid li mpressjonajt ruħi fuq żewġ affarijiet; impressjonajt ruħi bil-kobor li hemm għaliex kont injorant f’affarijiet ta’ area – iċ-chairman indikali li anke bħala footprint hija xi ħaġa ġganteska – u t-tieni nett jidher li sar xogħol intensiv.  Pero` min-naħa tiegħi u min-naħa ta’ l-uffiċċju tiegħi ma nistgħux ngħidu li dħalna bħala awdituri fl-operat tal-kuntratti għax-xiri ta’ l-istrumenti - li wħud minnhom huma soffistikati ħafna u jqumu ħafna flus - u l-proġetti ta’ l-istrutturar li kien hemm.

Milli tani x’nifhem iċ-chairman - u anke rajna r-rapporti li qiegħed quddiem dan il-Kumitat - jidher li hemm ċerta sistema ta’ kontrolli.  B’daqshekk m’iniex qed  nagħti xi ċertifikati għaliex kif għedt, kulma għamilna aħna kienet biss żjara ta’ familiarisation biex kemm meta qed nattendi hawnhekk u kemm għada pitgħada meta mmorru on site nkunu nafu għallinqas fuqhiex qegħdin nitkellmu.    

  THE CHAIRMAN:  Nirringrazzjak u naħseb li nistgħu nkomplu bid-diskussjoni.  Hawn xi mistoqsijiet?  L-Onor.  Bartolo.

  ONOR. EVARIST BARTOLO:   Mr Chairman, l-ewwelnett irrid ngħid li jien rajt il-materjal li bagħtulna u nirringrazzjahom tiegħu u xtaqt nistaqsi xi ħaġa dwar l-estimi li tawna biex nara jekk iniex qed nifhem tajjeb l-istampa.  Qed nifhem tajjeb jien li fl-estimi għas-sena 2002 l-uniċi line items li jagħtu input għall-finanzi taċ-ċentru huma dawk li hemm f’paġna 120, line item 6456 fejn hemm ivvutati Lm300,000?

  ONOR. GEORGE HYZLER (Segretarju Parlamentari):   Ma nafx jekk aħniex f’pożizzjoni li niddiskutu l-estimi.

  ONOR. EVARIST BARTOLO:  Jien m’iniex qed ngħid li għandna niddiskutu l-estimi.  Il-mistoqsija tiegħi hija li fil-business plan li bagħtulna - u allura aħna se niddiskutu dan il-business plan - hemm rikjest Lm1.5 miljun. Jien imkien ma rajt sheet li tgħid minn fejn se jiġu dawn il-Lm1.5 miljun.  Issa jien qed nifhem li fil-budget ta’ l-2002, b’kollox il-gvern se jkun ivvota Lm0.5 miljun; Lm300,000 taħt line item 6456,  Lm50,000 taħt line items 7022, u wages and salaries ta’ Lm150,000.  Issa jien xtaqt inkun naf jekk hemmx xi income ieħor barra dawn il-Lm500,000 minħabba l-business plan li ġie sottomess.

  THE CHAIRMAN:   Dr. Cannataci.

  DR. JOSEPH A. CANNATACI  (Chairman, Ċentru Malti għar-Restawr):   Mr Chairman, dak li għadu kemm qal l-Onor. Bartolo rigward public funding li ġew approvati s’issa huwa korrett.   Barra minn hekk għad hemm miftuħin bħalissa żewġ possibbiltajiet li waħda minnhom għandha tingħalaq din il-ġimgħa u hija pjuttost pożittiva.  Dawn huma l-fondi Ewropej.  Aħna qed nistennew li ċ-Ċentru se jkollu għad-dispożizzjoni tiegħu mill-inqas Lm150,000 direttament għalih minbarra li jamministra l-bqija ta’ madwar Lm1 miljun fil-proġett Ewropej.  Barra minn hekk aħna nifhmu li jista’ jkun il-każ li ningħataw ukoll xi fondi taħt il-ħames protokoll ma’ l-Italja.  L-ammont eżatt ta’ dawn il-fondi m’huwiex magħruf għalissa  u għaldaqstant f’dan l-istadju naħseb li wieħed jista’ jħares lejn introjtu ta’ mill-inqas Lm650,000 minbarra proġetti u affarijiet oħrajn li jista’ jkun hemm in the pipeline.  
  THE CHAIRMAN:   Hemm iżjed kummenti jew mistoqsijiet?  L-Onor. Bartolo.

  ONOR. EVARIST BARTOLO:   Xtaqt nagħmel xi mistoqsijiet biex nara jekk fhimtx il-materjal li ġie mibgħut lilna.  Jien qed nifhem li ċ-Ċentru talab tliet voti.  Fil-paragrafu “funding and strategic plans” li hawn fid-dokumenti hemm bħala l-ewwel vot “capital expenditure for 2002 and 2004” u qegħdin titolbu Lm1 million per annum li qed tittamaw li 65% minnhom jiġu mill-gvern Malti u 35% jiġu mill-ħames protokoll.   Hemm imbagħad talba ta’ Lm80,000 per annum for conintuous maintenance.  Dak huwa parti mill-Lm1 miljun jew huwa plus?    

  DR. JOSEPH A. CANNATACI:  Le, il-mod kif kellha tinftiehem dik is-sentenza hija li matul il-perijodu li jissemma hawnhekk, jiġifieri 2002-2004, l-ammont huwa ta' Lm1 miljun fis-sena kapitali.  Wara li jgħaddi dak il-perijodu, jiġifieri wara l-2004, huwa maħsub li se jkun hemm ħtieġa ta' mill-inqas Lm80,000 fis-sena bħala capital maintainance.  

  ONOR. EVARIST BARTOLO:  Jiġifieri strettament Lm1 miljun fis-sena.

  DR. JOSEPH A. CANNATACI: Iva, Lm1 miljun fis-sena sas-sena 2004 imbagħad wara taqa' għal at least Lm80,000 depending on further investment.

  ONOR. EVARIST BARTOLO: Imbagħad fil-paġna ta’ wara hemm ir-recurrent expenditure.  Għalxiex qed tibbażaw li se jmorru l-Lm1 miljun fis-sena?

  DR. JOSEPH A. CANNATACI:  Jekk wieħed iħares lejn il-budgetary plans ta’ l-2002-2004 jara  li hemm breakdown li juri s-siwi tad-diversi affarijiet.  Taħt item D - Capital Expenditure wieħed jinnota mill-ewwel “purchase of laboratory equipment, refurbishment and upgrading of premises” li flimkien jammontaw għal madwar Lm600,000.  Hemm imbagħad il-full-time applied conservation and diagnostic laboratories staff.  Skond ċerti tipi ta' accounting conventions dawk huma start-up għaliex imbagħad dawk jaqgħu konsiderevolment  mentri l-istaff  Maltin qed jibqgħu jintwerew għaliex dawk żgur li se jibqgħu recurrent.  Dan l-istess bħal meta wieħed jixtri makna; sakemm jistartjaha jkollu ċertu perijodu fejn fih ikollu bżonn staff barrani.  F'dan il-każ - kif jingħad fil-pjan strateġiku -  il-ħsieb huwa li ftit taż-żmien wara li jibdew jiggradwaw l-istudenti Maltin stess miċ-Ċentru, parti sostanzjali mill-istaff barrani jiġi sostitwit mill-Maltin.

  ONOR. EVARIST BARTOLO:  Mr Chairman, il-mistoqsija tiegħi f’dan ir-rigward hija sempliċi; bil-Lm0.5 miljun li għandkom ivvotati għas-sena d-dieħla se jkollkom biex taħdmu jew le?

  ONOR. GEORGE HYZLER:  Mr Chairman, nerġa’ niġbed l-attenzjoni li l-funzjoni tal-PAC m’huwiex li jara l-futur, imma huwa pjuttost kumitat li jħares lura.  Sfortunatament dik hija l-pożizzjoni tagħna.  

  THE CHAIRMAN:  Teknikament naħseb li l-Onor. Hyzler għandu raġun.  Li rridu nagħmlu huwa li niżganċjaw ftit mill-budget anwali tal-gvern ċentrali u nħarsu lejn il-kontest tal-business plan innifsu.

  ONOR. GEORGE HYZLER: Jien dak li qed nipprova ngħid.  Mill-aspett ta' budget dak ġie diskuss il-bieraħ, pero` fi kwalunkwe każ l-iskop tal-PAC huwa li nanalizzaw il-performance  ta' l-entita`, hi x'inhi, wara li tkun saret.  Dawk huma r-regoli.  Fil-fatt jien inħobb ngħid li hawnhekk m’hawnx gvern u oppożizzjoni għaliex teknikament qegħdin fuq in-naħa l-oħra tas-servizz pubbliku.  Jiġifieri din in-naħa ironikament qiegħda hawnhekk biex tiskrutinja l-operat tas-servizz pubbliku għal dak li għadda, mhux biex we score political points  u l-oppożizzjoni tgħid li l-gvern ma vvotax flus biżżejjed u l-gvern jgħid li vvota biżżejjed.  Voldieri, tajjeb jew ħażin, ix-xogħol tagħna huwa li naraw li l-flus li l-gvern ta liċ-Ċentru ġew imħaddma tajjeb.  Naturalment l-aspett tal-business plan  jista' jiġi diskuss imma mhux f'dan il-forum.  Meta kien hemm is-suġġeriment li npoġġu l-business plan għad-diskussjoni hawnhekk għedt li kollox sew għaliex tajjeb li jkollna l-istampa kollha, imma ma naħsibx li nistgħu nidħlu f’daqshekk dettall.

  THE CHAIRMAN:  Teknikament tajjeb li jkun hekk, pero` hawnhekk kważi bil-permess tagħna nfusna dejjem tlabna liċ-chairmen jew presidenti ta’ l-entijiet li jkollna quddiemna sabiex jagħtuna xi forma ta' overview  dwar il-pjani għal ġejjieni.  Biss teknikament jekk wieħed jinsisti fuqha, naħseb li l-osservazzjoni ta' l-Onor. Hyzler hija korretta.
  ONOR. EVARIST BARTOLO:  Mr Chairman, jien ma kelli l-ebda ħsieb li nanalizza l-estimi għas-sena 2002.  Jien sempliċement ridt nara jekk qbiżtx xi sors ta’ fondi ieħor peress li jidher li l-fondi allokati huma importanti għall-vijabbilita` ta’ dan iċ-ċentru.  Allura lanqas fuq il-fondi li ġejjin mill-protokoll Taljan ma nista' nistaqsi?  

  ONOR. GEORGE HYZLER:  Jekk Dr Cannataci qiegħed f'pożizzjoni li jagħtik xi forma ta' garanzija li se jġib il-flus mill-protokoll Taljan jew minn xi sors ieħor ......

  ONOR. EVARIST BARTOLO:  Jiġifieri ma kien hemm l-ebda skop to score points u lanqas biex niddiskutu l-budget.  Mill-aħħar laqgħa fejn iddiskutejna ċ-ċentru jien tkellimt anke ma’ nies min-naħa ta' l-Italja u ma rridx inkun l’uccello del mal augurio, pero` deherli li l-ottimiżmu li kien hawn li ċ-Ċentru jista' jserraħ rasu minn fondi Taljani biex jiffinanzja l-ispiża rikorrenti u mhux biss biex iħallas għas-salarji tat-Taljani imma anke għal lecturers minn pajjiżi oħra, ma tantx huwa rifless min-naħa tat-Taljani.  Jekk niġi ppruvat ħażin tant l-aħjar, pero` qed ngħid dan minħabba l-kwestjoni tal-vijabbilita` 'l quddiem.  

  THE CHAIRMAN:  Ma nafx jekk Dr Cannataci jħossx li għandu jikkummenta jew le f'dan l-istadju.  

  DR. JOSEPH A. CANNATACI:  L-uniku kumment li nixtieq nagħmel huwa li ngħid li l-business plans taċ-ċentru ġew imfassla b'viżjoni li nafu ben tajjeb li l-flus Taljani m’humiex fondi li wieħed għandu jibqa' jorbot fuqhom ħajtu kollha.  Għaldaqstant il-bord tal-gvernaturi ħadem, għadu jaħdem u se jibqa' jaħdem, biex isib u jikkrea sorsi oħra.  B’mod mill-aktar modest ngħid li diġa` kellna ċerti suċċessi u għadna fl-istadju fejn kull xahar nipprospettaw xogħol ġdid li ċ-Ċentru jkun jista' jkollu ntrojtu minnu.  Fl-istess ħin naturalment wieħed dejjem jieħu pjaċir jekk il-vot li jingħata, sew jekk ikun ġej minn fondi Maltin u sew jekk ikun ġej parzjalment minn fondi barranin, ikun adegwat biex almenu jintlaħqu l-iktar affarijiet essenzjali għall-operat  taċ-ċentru.  Minn dak li jidher u minn evidenza fil-passat  ma jidhirx li hemm lok ta' tħassib fuq il-vijabilita`  ċertament għas-sena jew tliet snin li ġejjin.  

Ta' min wieħed jgħid li fid-dokument ta' strateġija li ppreżentajnilkom hemm indikat li wieħed mis-sisien ta' l-istrateġija hija li nibdew nilħqu  suq barrani speċjalment f'dak li għandu x'jaqsam ma' studenti.  F’dan il-każ, anke permezz tal-proġett IKONOS li se jitħabbar formalment matul dawn il-ġranet, iċ-Ċentru għamel żewġ affarijiet u forsi ta’ min wieħed ifiehem l-importanza tagħhom għall-vijabilita`.  

L-ewwelnett iċ-Ċentru ra kif se jikseb studenti barranin permezz ta’ fondi Ewropej li se jissussidjaw biex studenti barranin ikunu jistgħu jsegwu lezzjonijiet miċ-ċentru li jiġu b’xi mod jew ieħor imxandra minn Malta u fl-istess ħin ikunu jistgħu jattendu wkoll għal korsijiet hawn Malta.  

It-tieni ħaġa li ta’ min wieħed jenfasizza hija li dak il-persentaġġ qawwi ta’ infiq li jirrappreżenta l-infiq fuq esperti barranin, wieħed qed ifittex li jnaqqsu wkoll mal-ewwel b’mezzi teknoloġiċi.  Jiġifieri filwaqt li dejjem se jkollna bżonn nukleu ċkejken kemm jista’ jkun ta’ esperti fuq il-post, qegħdin ukoll nikkreaw sistemi permezz ta’ video conferencing – u nfakkar lil dan il-Kumitat li l-maġġorparti ta’ l-ispejjeż għal dan, kemm f’dak li għandu x’jaqsam ma’ infiq kapitali kif ukoll f’dak li għandu x’jaqsam ma’ infiq rikorrenti se jiġu mħallsa mill-proġett IKONOS li ġie awarded liċ-Ċentru – fejn lecturers barranin ikunu jistgħu, mingħajr infiq ta’ vjaġġar jew infiq ta’ fees żejda, imorru f’istituzzjonijiet li huma sħab maċ-ċentru Malti u jagħtu l-lezzjoni tagħhom ta’ siegħa jew sagħtejn fil-ġimgħa mingħajr il-bżonn li dawn jiġu Malta.  B’hekk qegħdin mal-ewwel nużaw l-aħħar teknoloġiji biex kemm jista’ jkun il-vijabilita` taċ-Ċentru tkun imsaħħa u l-infiq f’dan it-tip ta’ expertise jitnaqqas kemm jista’ jkun.  

  THE CHAIRMAN:   Aktar mistoqsijiet?  L-Onor. Abela.

  ONOR. CARMELO ABELA:   Mr Chairman, it-tentazzjoni li naqbżu nitkellmu fuq il-futur ġejja minn dak li ġara fil-passat, barra mill-fatt li bħala Kumitat tlabna li jkollna iktar dokumenti li ġentilment ingħataw lilna miċ-Ċentru.  Jidher ċar li l-fondi li qed ikunu allokati - m’iniex qed nitkellem għas-sena d-dieħla imma qed nitkellem għas-snin passati – m’humiex qed ikunu biżżejjed għall-operat u għax-xogħol li ċ-ċentru jrid iwettaq kemm għar-restawr ta’ l-istess post kif ukoll għall-ħidma tiegħu.  Fl-ewwel laqgħa li kellna fuq dan is-suġġett ftit tal-ġimgħat ilu deher ċar li dejjem qed ikun hemm rikjesti akbar, u mhux biss miċ-ċentru.  

Jekk wieħed iħares lejn ir-rapport finanzjarju għas-sena 2000 jara li hemm żieda perċentwali ta’ aktar minn 100%; il-vot allokat kien ta’ Lm400,000 filwaqt dak li attwalment ġie minfuq kien ta’ aktar minn Lm853,000.  Jidher li fil-passat kien hemm serħan fuq fondi li kienu għadhom ma ġewx ivvotati u allokati liċ-ċentru.  Il-pjanijiet ġustament kienu li jħarsu ‘l quddiem biex wieħed jiżviluppa liċ-ċentru fil-ħsebijiet li Dr. Cannataci ġentilment spjega fid-dettall, pero` bħala PAC aħna  rridu nagħmlu l-mistoqsijiet tagħna dwar dak li jkun ivvotat u dak li attwalment jintnefaq.  

U t-tentazzjoni li nħarsu lejn il-futur hija kbira għaliex proprju jidher li wieħed se jipprova jserraħ rasu fuq fondi li għadhom m’humiex assigurati. Huwa veru li xogħolna bħala kumitat hu li nħarsu lura u naraw jekk il-flus ivvotati kenux minfuqha tajjeb, pero` jien ma naħsibx li aħna nkunu nistgħu nagħmlu dan mingħajr ma nagħmlu studju aktar fil-fond.  Jien naħseb li tkun idea tajba li aħna mmorru fuq il-post kif għamel l-Awditur u kif stedinna nagħmlu Dr. Cannataci, pero` fl-aħħar mill-aħħar naħseb li huwa l-Awditur li jrid jidħol aktar fid-dettall u forsi jippreżenta breakdown ta’ kif intnefqu anke fondi addizjonali li ġew wara dawk li kienu vvutati biex imbagħad aħna bħala kumitat inkunu nistgħu  nitkellmu b’mod aktar dettaljat fuq dak li ġie minfuq.  

Fl-aħħar laqgħa dwar dan is-suġġett kien hawn ftit battibekki ħelwin bejn is-Sur Gauci li ġej mill-budget office  u Dr. Cannataci fejn dan ta’ l-aħħar qal li kien imur għand il-ministru u jgħidlu li ma jistax jaħdem mingħajr ma jkollu aktar fondi u ġustament kien jitlob fondi addizjonali biex iċ-ċentru jkun jista’ jibqa’ għaddej bil-ħidma tiegħu. Jien naħseb li din m’hijiex sitwazzjoni ideali ta’ kif wieħed jipproġetta l-fondi fi żmien il-budget biex imbagħad tul is-sena jitlob għal ħafna aktar fondi.  Jien ma naħsibx li nagħmlu sew jekk noqogħdu nserrħu rasna fuq fondi li għad m’għandniex assigurazzjoni jew inkella m’hemmx ftehim fuqhom.  

Issa peress li l-passat jidher li se jkun il-mera tal-futur xtaqt nissuġġerixxi lill-Kumitat sabiex nitolbu lill-Awditur Ġenerali iħares b’aktar dettall lejn l-andament taċ-ċentru.  Xtaqt ukoll nistaqsi jekk issirx reviżjoni tal-business plan li jkun sar vis-à-vis dak li jkun attwalment ingħata ħalli naqtgħu kemm jista’ jkun id-diskrepanzi li jkun hemm.  Forsi hawnhekk jista’ jkun hawn min jgħid li jekk se nirrevedu lura, allura se jsir inqas xogħol.  Huwa veru dan imma fl-aħħar mill-aħħar kulħadd jagħmel iktar talbiet imbagħad jieħu inqas u naħseb li għandna noqogħdu daqxejn attenti fuq kif jingħataw dawn iż-żidiet.   

Ħaġa oħra li xtaqt nistaqsi hija dwar ir-relazzjoni bejn iċ-Ċentru Malti għar-Restawr u l-MCAST, kif dawn iż-żewġ ċentri se jaħdmu aktar flimkien u jekk hemmx il-ħsieb ta’ xi amalgamazzjoni b’xi mod fil-ħidma tagħhom biex anke forsi jkun hemm aktar cost-effectiveness min-naħa taż-żewġ ċentri.  Kelli t-tentazzjoni nagħmel domanda fuq il-futur, fis-sens ta’ kif se jinkwarda ruħu l-abbozz ta’ liġi dwar in-national heritage li qed jiġi diskuss fil-Kamra bħalissa mal-business plans li ġejna ppreżentati, pero` peress li din id-domanda tħares ‘il quddiem u mhux lura allura nirtiraha.  

  THE CHAIRMAN:  Jien naħseb li għandna naqsmu dan li għadu kemm qal l-Onor. Abela fi tliet partijiet.  L-ewwelnett hemm il-mistoqsija dwar ir-reviżjoni tal-business plan li Dr. Cannataci huwa mistieden jikkummenta fuqha.  Hemm imbagħad is-suġġeriment fuq il-kwestjoni ta’ l-Awditur Ġenerali u naħseb li qabel ma nieħdu anke l-opinjoni ta’ l-Awditur ikun tajjeb li nieħdu l-fehma ta’ Membri oħra tal-Kumitat ħalli naraw x’pożizzjoni għandu l-Kumitat innifsu.   Imbagħad forsi jkun worth it li anke nistaqsu lill-Awditur Ġenerali għall-kummenti tiegħu.   Naħseb li l-ewwel kumment għandu jkun fuq il-business plan u r-reviżjonijiet tiegħu, dejjem jekk hemm reviżjonijiet.

  DR. JOSEPH A. CANNATACI:  Mr Chairman, bil-permess ġentili tiegħek nixtieq ukoll li mal-ewwel punt li stedintni sabiex nikkummenta fuqu, nikkummenta wkoll fuq it-tkabbir fil-fondi li fil-fatt ġew allokati.  L-ewwelnett irrid ngħid li hemm żewġ fatturi importanti ħafna li wieħed għandu jżomm f’moħħu.  L-ewwel fattur huwa dak ta’ sistema ta’ kontrolli, jiġifieri meta ċ-ċentru jitlob għal iktar fondi, dan isir fil-kuntest tal-business plan. Jien persważ li kieku wieħed kellu jistaqsi lill-Ministeri tal-Finanzi u ta’ l-Edukazzjoni jekk iċ-ċentru matul is-sena marx jitlob għal xi ħaġa li ma kienx talab għaliha oriġinarjament, dawn jgħidu li fil-fatt dan ma sarx; hemm previżjonijiet ċari u l-business plans bl-ebda mod ma ġew imfassla b’mod li nisparaw Lm200 biex forsi jagħtuna Lm100.  Il-business plans huma serji u huma mfassla biex ikun hemm ċertu progress skond timetable.  

Allura meta wieħed ikollu idea ċara ta’ l-infiq li jrid isir, il-flus li jiġu vvotati żejda, ma jiġux ivvotati żejda b’mod kapriċċuż.  Li jsir huwa li ċ-ċentru, skond kif jgħid l-istess statut tiegħu, jirrapporta lill-Ministeru ta’ l-Edukazzjoni.  Jiġifieri jekk jien immur għand il-Ministru jew għand is-segretarju permanenti tal-ministeru biex nitkellem miegħu, li jsir huwa li jkun hemm talba lill-ministeru, liema talba tiġi kkontrollata minn dak il-ministeru u jiġi spjegat eżatt f’liema kuntest qed issir it-talba għall-fondi addizjonali.  F’dak il-mument il-Ministeru ta’ l-Edukazzjoni, anke jekk ikollu l-flus fil-budget tiegħu li ma jkunux ġew minfuqa għal ħaġa oħra, ikollu jirrikorri bilfors lejn il-Ministeru tal-Finanzi, li min-naħa tiegħu jagħti jew ma jagħtix il-permess tiegħu  dwar jekk jistgħux isiru dawk l-virements.  B’dan il-mod hemm kontroll fuq l-ammont ta’ flus li jingħataw liċ-ċentru u għalxiex qegħdin jintnefqu.  

It-tieni nett ta’ min wieħed jara wkoll iċ-ċirkostanzi speċjali li fihom żdiedu l-fondi fis-sena 2000, liema ċirkostanzi wieħed m’huwiex jistenna għaż-żmien futur.  Qed ngħid dan għaliex – u ma naħsibx li f’dan il-każ ikun korrett li wieħed jissuġġerixxi li l-passat se jkun il-mera tal-futur – fis-sena 2000 kellna ċirkostanza speċjali li kienet li l-pajjiż kellu deadline li fih il-flus li ngħataw permezz tar-raba’ protokoll Taljan kellhom jintnefqu.  Kien hemm ukoll il-kwestjoni li l-flus oriġinarjament allokati għall-proġett kienu jlaħħqu mad-Lm900,000 u dawn jirriflettu eżattament dak li kien proġettat fl-1995 li kellhom jintnefqu fuq iċ-ċentru bil-flus Taljani, dawk li ġew approvati fil-kuntratt li sar bejn il-gvern Malti u dak Taljan f’dak li huwa msejjaħ il-proġett 13 li jirrigwarda ċ-ċentru u jiġu riflessi wkoll fix-xogħol kollu tat-tħejjija, ta’ tenders, ta’ equipment, eċċ., li sar miċ-ċentru biex dan ikun jista’ jixtri l-equipment li hemm bżonn.  

Meta wieħed ġie biex jippubblika t-tenders kien hemm struzzjonijiet mingħand il-Ministeru tal-Finanzi fejn qalulna li huma kienu għadhom ma jafux eżatt is-somma finali li ntnefqet f’kull proġett - ir-raba’ protokoll Taljan kien fih iktar minn 24 proġett - u għalhekk kellna struzzjonijiet sabiex noħorġu t-tenders, naġġudikawhom imma ma nallokawhomx sakemm ma jagħtuniex il-permess huma, u dan dejjem skond fejn ikunu waslu fl-allokazzjonijiet tal-flus.  

Għaldaqstant, fis-sena 2000, għalkemm oriġinarjament kien hemm allokazzjoni ta’ Lm400,000, kien hemm diġa` sistema kontrollata sew mill-Ministeru tal-Finanzi li kienu jafu kemm kien hemm intenzjoni li jiġi minfuq, imma l-fatt li kien hemm l-intenzjoni ma jfissirx li l-intenzjoni ma kenitx ikkontrollata bl-iktar mod sistematiku u kkalkolat.  Jiġifieri ċ-ċentru b’mod effiċjenti wera li kien kapaċi jagħmel ix-xogħol kollu għat-tħejjija u x-xiri ta’ makkinarju malli rċieva l-permess u l-fondi mill-Ministeru tal-Finanzi - fejn nifhem jien li kien hemm kull interess li dawk il-flus jintnefqu biex wieħed ikun jista’ mbagħad jitlob ir-reimbursement mill-gvern Taljan għalihom – u b’hekk l-affarijiet setgħu jimxu ‘l quddiem. F’dan il-kuntest allura naħseb li meta wieħed iħares lejn il-fatt li oriġinarjament kien hemm spiża kapitali proposta ta’ Lm400,000 u spiża kapitali, li fil-fatt saret, ta’ ftit aktar minn Lm400,000, naħseb li jkun korrett li wieħed jagħmilhom f’dan il-kuntest ta’ infiq mad-deadline ta’ meta kellhom jintnefqu l-flus fir-raba’ protokoll Taljan, li kienu wkoll bl-iktar mod kontrollat u nemmen jien korrett mill-Ministeri kemm ta’ l-Edukazzjoni kif ukoll, u speċjalment, dak tal-Finanzi.  U l-Ministeru tal-Finanzi b’dan il-mod kien qed jipprova wkoll jgħin liċ-ċentru biex skond kif ikunu qegħdin huma jallokaw il-flus ikunu jistgħu jaraw li l-flus li kienu allokati taħt ir-raba’ protokoll Taljan jintnefqu sad-data limitata li kien hemm.  Dan għal dak li jirrigwarda l-fondi allokati. 

Għal dak li jirrigwarda r-reviżjonijiet tal-budget, irrid ngħid li iva, ikun hemm reviżjoni tal-budget.  Malli joħorġu l-figuri tal-budget ikun hemm reviżjoni fejn wieħed mal-ewwel jgħid x’inhu l-infiq assolutament essenzjali, bħal pagi, servizzi, eċċ., u x’inhu l-infiq l-ieħor, li ħafna drabi jkun infiq kapitali.  Meta allura għandek infiq kapitali li wieħed jara li se jkun mhedded b’xi mod jew ieħor minn finanzi li jkunu ġejjin mitluba lill-gvern imma li ma jkunx ġejjin mogħtija mill-gvern, iċ-ċentru ma jieqafx hemm.  L-ewwel ma jagħmel iċ-ċentru huwa li jissottometti pjan rivedut lis-segretarju permanenti fil-Ministeru ta’ l-Edukazzjoni liema pjan juri l-minimu li wieħed jista’ jgħaddi bih.  

Minbarra dak il-pjan rivedut li jsir, hemm ukoll eżerċizzju ongoing fejn wieħed jirrevedi l-ħtieġijiet kapitali taċ-ċentru fejn, per eżempju, ngħidu li għandna bżonn klassi jew tnejn ġdida mgħammra bil-computers.  Aħna l-ewwel naraw kif nistgħu nkunu kreattivi biex inġibu dawn il-klassijiet mgħammra bil-computers u f’dan il-każ irnexxielna nġibuhom taħt il-proġett IKONOS.  Nista’ ngħid li għandna xogħol għaddej fuq madwar sitt proġetti oħra.  U meta tkellimt fuq l-IKONOS tkellimt fuq dak li hu fiss, li prattikament għandna l-firma f’idejna.  Fuq affarijiet oħra, ma nixtieqx nitkellem at this moment in time għas-sempliċi raġuni li għadhom għasafar fl-ajru.   Imma anke l-IKONOS kien għasfur fl-ajru, jiġifieri jekk il-passat għandu jkun mera tal-futur, f’dan il-każ naħseb li għandna awgurju sabiħ li ċ-ċentru jkollu suċċess f’dak li għandu x’jaqsam li jsib sorsi alternattivi biex jassigura l-vijabilita` tiegħu.   

  THE CHAIRMAN:   Iktar kummenti?  L-Onor. Bartolo.

  ONOR. EVARIST BARTOLO:    Xtaqt nistaqsi fuq l-użu tal-virements.  Matul is-sena 2000 u naħseb matul is-sena 2001, anke kif spjega Dr. Cannataci, kien hemm bżonn ta’ l-użu ta’ virements.  Jien li jinkwetani fil-kwestjoni tal-virements imur ‘il hinn minn accounting exercise u l-iskop li għalih intużaw għaliex jien ċert li dawn ikunu ntużaw għall-iskopijiet biex jimxi ‘l quddiem l-oġġettiv taċ-ċentru.  Qed ngħid li dan il-fatt jinkwetani għaliex naħseb li xi ħadd bħal Dr. Cannataci jkollu aktar clout minn kap ta’ skola fil-ministeru u hemm ċans li jintuża dan il-clout personali - u sewwa tagħmel jekk taraha mill-punto di vista taċ-ċentru biex jieħu dawn il-virements.  

Jien inħoss li l-użu tal-virements meta ma jkunx hemm estimi maħsuba min-naħa tal-ministeru għalihom, huwa unfair fuq nies oħra li jkollhom budget diġa` allokat imma mbagħad m’għandhomx il-poter jiddeċiedu u jiddefendu t-turf tagħhom.  Kemm min-naħa tal-Ministeru tal-Finanzi u kemm min-naħa tal-Ministeru ta’ l-Edukazzjoni l-fattur uman huwa kruċjali f’ħaġa bħal din.  Dr. Cannataci jagħmel sew li juża l-enerġija u l-poter tiegħu biex iġib dawk il-virements, imma nħoss - u hawnhekk norbot ma’ dak li kien qed jgħid l-Onor. Abela -  li huwa importanti li meta jkollna struttura pubblika bħal din, kemm jista’ jkun ma jkunx hemm gap bejn kemm jiġi allokat formalment u kemm iċ-ċentru għandu bżonn sostanzjalment.  Għaliex hawnhekk naraw li hemm gap reali, m’huwiex gap ritwali ta’ min jitlob iżjed biex imbagħad ikollu dak li għandu bżonn.  U l-biżgħa tiegħi hi -  u din ninsisti fuqha -  li dik il-gap bilfors ikollha timtela’ bil-virements.  U nerġa’ ngħid  u meta niġu għall-virements immorru ‘il hinn minn accounting exercise u accountability jew trasparenza ta’ kif jintnefqu l-voti għaliex hawnhekk jidħol il-fattur uman li jilgħab parti importanti ħafna f’dawn id-deċiżjonijiet li jittieħdu. Jien inħoss li kemm għas-sostenibilita` kif ukoll għat-tmexxija ta’ strutturi pubbliċi li jiddependu minn deċiżjonijiet bħal dawn, m’huwiex għaqli li nirrikorru għall-virements.  Huwa veru li jkun hemm bżonn ta’ virements f’ċirkostanzi straordinarji għaliex ma jistax ikun li nkunu daqstant riġidi li mbagħad noqtlu l-istruttura li nkunu rridu nagħtuha l-ħajja, imma li jkun ċar li l-istruttura m’għandhiex biex tgħix u trid tirrikorri konsistentement għall-virements – kif nifhem li kellhom bżonn anke fl-2001; ikkorreġini jekk jien żbaljat, ma nafx il-figuri bl-amment u ma ġibtx l-estimi miegħi – ma naħsibx li huwa sew.  Fil-fatt kellkom tirrikorru għall-virements fis-sena li waslet biex tispiċċa?  

  DR. JOSEPH A. CANNATACI:   Jien nixtieq li kelli dan il-poter li qed isemmi l-Onor. Bartolo għaliex kieku …   (Interruzzjonijiet)   Il-virements ma jsirux fil-bidu tas-sena imma jsiru lejn l-aħħar tas-sena mit-tilqit li ma kienx kapaċi jonfoq ħaddieħor jew li minħabba ċ-ċirkostanzi tal-każ ma nefaqx.  Jidher ċar li 99% tal-virements saru lejn l-aħħar tas-sena meta l-Ministeru ta’ l-Edukazzjoni, kif nifhem jien, kien f’pożizzjoni jgħid liema kienu dawk il-flus li kienu vvotati għal affarijiet oħra u ma ntnefqux u allura setgħu jintnefqu fiċ-ċentru.  Kulma nista’ ngħid hu li kien hemm biss ċirkostanza waħda fejn sar virement iktar kmieni minn Lulju jew Novembru ta’ sena partikolari. 

Dwar jekk kienx hemm virements din is-sena nista’ ngħid li iva, kien hemm virements, imma once again dawn saru riċentement – fil-fatt saru matul l-aħħar sitt ġimgħat - u eżattament fil-pattern li ddeskrivejt.  

 THE CHAIRMAN:   L-Onor. Abela.

  ONOR. CARMELO ABELA:   Jien nixtieq nibda bi kjarifika żgħira għaliex ma nixtieqx li niġi miżinterpretat bl-ebda mod. Meta jien għedt “nieħdu l-passat bħala mera tal-futur” sempliċement kont qed nirriferi għar-riferenza li saret għall-ħames protokoll Taljan li safejn naf jien għadu mhux iffirmat.     

Issa xtaqt nistaqsi xi ħaġa dwar dak li kont qed ngħid qabel fuq iż-żieda li kien hemm fil-vot kapitali minn Lm400,000 għal aktar minn Lm850,000 li kif intqal lilna dan sar minħabba li r-raba’ protokoll Taljan kien se jiskadi lejn l-aħħar ta’ l-2000 u allura kien hemm l-urġenza li jintnefqu dawn il-fondi.  Jiġifieri d-differenza bejn l-Lm400,000 li kienu ivvotati għas-sena 2000, u kemm verament intnefqu, jiġifieri aktar minn Lm850,000, kienet rifonduta lura lill-gvern Malti mill-protokoll Taljan jew inkella l-gvern Malti għadda liċ-ċentru mill-protokoll Taljan dik id-differenza?  

  THE CHAIRMAN:  Dr. Cannataci.

  DR. JOSEPH A. CANNATACI:  Mr Chairman, biex ikun hemm risposta aktar ċara nissuġġerixxi li din il-mistoqsija tiġi diretta lejn il-Ministeru tal-Finanzi.  Kif wieħed jista’ jifhem fil-Ministeru tal-Finanzi hemm żewġ sezzjonijiet, waħda tal-budget u l-oħra li tieħu ħsieb l-affarijiet tal-protokoll Taljan, and they square things internament bejniethom.  Issa kif dejjem ġie spjegat lilna, is-sistema taħdem b’mod li l-budget office jagħtuna l-flus biex naħdmu bihom imbagħad aħna naħdmu skond ċerti regoli, inkluż fosthom li trid tippubblika t-tenders l-Italja u  tagħmilhom bit-Taljan, imbagħad sta għall-Ministeru tal-Finanzi kif jitlob ir-rimbors. Jiġfieri jekk dawk il-flus ġewx rimborsati u kif ġew rimborsati, hija kwestjoni li iktar jistgħu jirrispondu bil-preċiż il-Ministeru tal-Finanzi.

  ONOR. CARMELO ABELA:   Jiġifieri  jekk qed nifhem tajjeb, il-fondi mill-protokoll Taljan ma jmorrux dirett lejn iċ-ċentru imma jmorru għand il-Ministeru tal-Finanzi. Issa jien xtaqt nistaqsi jekk il-kuntatti li kellu ċ-ċentru mal-Ministeru tal-Finanzi dwar ħruġ ta’ tenders kenux in writing jew le.  

  DR. JOSEPH A. CANNATACI:   Iva, fil-fatt ħafna mill-arranġamenti, jekk mhux kollha, li jsiru bejn il-Ministeru tal-Finanzi u ċ-Ċentru Malti għar-Restawr dejjem isiru bil-kitba.  Il-Minsteru tal-Finanzi qatt ma jwiegħdek li se jagħtik virement, li jagħmel hu li jagħtik guidelines li ħafna drabi jkunu raġonevoli.  Jien nifhem li l-ministeru tal-finanzi stess għandu interess li jonfoq kollox u jrid jara kif se jonfoq kollox speċjalment meta jkun hemm ħafna proġetti għaddejjin.  Nista’ ngħid li aħna noqogħdu fuq il-guidelines li jagħtuna, jiġifieri jekk huma jgħidulna biex nippubblikaw “daqstant” tenders imma naġġudikaw skond il-lista ta' prijoritajiet, aħna nagħmlu lista tal-prijoritajiet, u jekk l-iktar ħaġa li jkollna bżonn tkun it-tali tip ta' mikroskopju u l-inqas ħaġa tkun il-gaffa għaliex dik tista’ tmur tikkriha - ħalliha li mbagħad tispiċċa tgħid li bil-flus li tkun ħallast stajt fdejtha – niddeċiedu hekk.   Jiġifieri l-flus nonfquhom kif jagħtuhomlna; jekk il-Ministeru tal-Finanzi jgħidilna li hemm Lm200,000 oħra  li jistgħu jintnefqu, we award b’kemm jiswew Lm200,000 f’tenders.  

  ONOR. CARMELO ABELA:  Xtaqt nistaqsi jekk hemmx xi kummenti addizzjonali dwar il-mistoqsija preċedenti, jiġifieri dwar ir-relazzjoni bejn l-MCAST u ċ-ċentru.  

 DR. JOSEPH CANNATACI:  Il-pożizzjoni fuq dik hija ċara.  Iċ-ċentru għandu rwol u pożizzjoni legali u personalita` ġuridika kif ukoll għandu l-MCAST.  Biex żgur ma jkunx hemm ħela ta' riżorsi ċ-ċentru jisservissja dawk l-areas kollha li għandhom x'jaqsmu mar-restawr.  F'dak li għandu x'jaqsam ma' l-MCAST allura  hemm approvat - issa formalment miż-żewġ naħat - a joint board imsejjaħ il-bord għall-korsijiet  vokazzjonali fir-restawr tal-ġebel.  Fil-fatt is-sistema hija simili  għal dik li għandu ċ-ċentru  ma' l-universita` fejn għal kull kors li hemm iċ-ċentru jsegwi r-regolamenti li jiġu approvati mis-senat u jwaqqaf bord ta' studju, jiġifieri jekk hemm il-kors tal-lawrja fir-restawr hemm bord ta' studju fil-lawrja tar-restawr.  

Meta ġejna għall-korsijiet fil-ġebla waqqafna a joint board bejn iċ-ċentru u l-Kulleġġ Malti għax-Xjenza u t-Teknoloġija u kien hemm input b’mod raġonevoli miż-żewġ naħat.  Jiġifieri jekk iċ-ċentru jista' jipprovdi numru ta' għalliema jew laboratorji li qegħdin hemm, allura jiġu pprovduti.  Jekk l-ispeċjalita` ta’ l-MCAST hija iktar, per eżempju, li għandu servizzi f'dawk li jistgħu jissejħu at corporate level li jipprova jassigura li jkun hemm basic training  fil-Malti, l-Ingliż u l-Matematika għal dawk l-istudenti kollha li jkollhom dik il-ħtieġa, iċ-ċentru ma joqgħodx jipprova jarma t-teachers ta' l-Ingliż, tal-Malti, eċċ. imma jaqbad u jirrikorri lejn is-servizzi li joffri  l-MCAST biex b'hekk ma jkun hemm bl-ebda mod infiq żejjed ta' affarijiet.  S’issa din is-sistema, għalkemm kulma ilha li bdiet taħdem huwa riċentement għaliex l-ewwel korsijiet infetħu f'Ottubru, tidher li qed taħdem b'mod tajjeb u bil-mod il-mod qed taqbad ir-rittmu li ż-żewġ organizzazzjonijiet jaħdmu flimkien.  

Fl-aħħar mill-aħħar iż-żewġ organizzazzjonijiet jafdaw il-biċċa xogħol lil tlieta minn nies miż-żewġ naħat li jkunu mmexxija minn kordinatur li jkun magħżul bi qbil bejn iż-żewġ partijiet u dawn in-nies imexxu l-korsijiet f'dak li għandu x'jaqsam ma’  livell ta' kuljum.  Bħalissa l-livell ta' kooperazzjoni li qed isir huwa anke ma' ministeri oħra.  Irrid ngħid li l-istudenti fit-tliet livelli qed joħorġu barra fuq il-lant tax-xogħol u hemm lantijiet immexxija miċ-ċentru u hemm oħrajn immexxija mir-restoration unit tal-ministeru għall-ambjent.  Permezz ta' ftehim li aħna għandna ma' entitajiet oħra governattivi, fl-istess ħin li l-istudenti jkunu qegħdin jitgħallmu tkun qed tiġi msewwija u rrestawrata biċċa oħra mill-wirt storiku ta' pajjiżna.  

  THE CHAIRMAN:    l-Onor. Hyzler. 

 ONOR. GEORGE HYZLER:  Xtaqt nistaqsi xi ħaġa purament ġenerali.  Fl-għażla ta' l-opri ta' l-arti li jiġu restawrati, id-deċiżjoni hija f'idejkom jew tilqgħu anke suġġerimenti mingħand entitajiet oħra? Qed nistaqsi għaliex b'kumbinazzjoni konna qed nitkellmu dwar dan  qabel il-laqgħa u ġietni din it-tip ta' kurżita`.  Intom tissettjaw il-prijorita` ta' l-opri ta' l-arti li għandna f'pajjiżna, kif jiġu restawrati, inkluż kotba, manuskritti, eċċ.?  

  DR. JOSEPH A. CANNATACI:  Nista’ ngħid li ċ-ċentru huwa assedjat minn talbiet għax-xogħol, pero` kif diġa` għedt  qabel, malli tistaqsihom kemm se jħallsu, l-assedju jibda jbatti ftit ftit għax kulħadd irid kollox b'xejn.  

Hemm kriterji ċari kif jiġu magħżula x-xogħlijiet li fil-fatt intlaqgħu bħala ideat tajbin mill-Unjoni Ewropea.  Aħna għedna li s'issa hemm żewġ affarijiet fl-Ewropa li ma ġewx ikkunsidrati meta jkollok sit jew manufatt ta' valur storiku u trid tara kif se tavviċinah.  Hawnhekk hawn żewġ fatturi li s'issa ġew kważi minsija fil-katalogar.  U l-ewwel fattur huwa l-valur didattiku tiegħu; kemm hu tajjeb l-oġġett biex tgħallem fuqu u f'liema livell għandek tużah.  Għax trid tikkonsidra li pittura li tafdaha, allavolja taħt superviżjoni stretta, f'idejn student tat-tieni sena hija differenti ħafna minn pittura li tafdaha f'idejn student tar-raba' sena.   

U fil-każ tal-pittura m’huwiex biss il-valur artistiku tagħha li jgħodd imma anke t-tip ta' teknika li tkun intużat u fix-xogħlijiet li jkollhom l-istudenti wieħed irid jara li dawn ikunu esposti għal teknika differenti li tista' teżisti fil-pittura, fil-manufatti tal-bronż jew oġġetti oħra.  Fil-fatt meta studjajna l-problema barra minn Malta, rajna li f'ħafna ċentri tar-restawr privati u anke governattivi, il-problema hi kif isibu l-aħjar manufatt għal-livell u l-ħila ta' l-istudenti.  F'dan il-każ  allura r-risposta hija li, iva, huwa ċ-ċentru li għandu r-rwol kemm statutorju u anke ta' prijorita` li jagħżel.  Dan peress li aħna qed inħarsu lejn sistema ta' capacity building u rridu naraw l-ewwelnett li dawk il-manufatti, pitturi, siti jew bini, ikunu ta' valur didattiku li minnhom jista' jitgħallem l-istudent.  

Fil-fatt ta' min jgħid li jintuża effort enormi biex jintgħażlu l-oġġetti.  Għandna persuna li tista' tgħid terz mill-ħin tagħha tqattgħu ddur il-kollezzjonijiet, kemm pubbliċi kif ukoll privati, biex jintgħażlu dawk l-affarijiet li huma l-iktar adattati biex wieħed  jgħallem fuqhom.  Ta' min jgħid li din l-inizjattiva li ħa ċ-ċentru ġiet ukoll milqgħuha mill-Unjoni Ewropea għax wieħed mis-sottoproġetti li ġie approvat kien proprju l-katalogar ġdid fuq sistema ta' valur didattiku.  

It-tieni  ħaġa li hemm hija l-kwestjoni ta' risk assessment. S'issa f'ħafna affarijiet qatt ma saru, u anke fl-Ewropa ma sarx risk assessment proprju.  Li rrid infisser b’dan huwa li jekk inti għandek biss Lm100 x'tonfoq fuq restawr trid tara fuq xiex se tonfoqha u minn xiex se tibda, jekk hux minn “din” il-kamra fuq “dik” il-pittura jew inkella mill-kuridur.  Ta' min hawnhekk wieħed jinforma lil dan il-Kumitat  li din il-kwestjoni  tingħata l-ikbar serjeta` u tiġi maħduma fi tliet partijiet.  

L-ewwel parti hija dik li meta wieħed jagħżel fuq liema biċċa xogħol se jaħdem, jiddeċiedi kemm hi importanti li ssir mal-ewwel fl-interess kollu nazzjonali.  Ħafna drabi x-xogħol tar-restawr jinqasam f’żewġ affarijiet, dik il-parti tax-xogħol fejn inti qed tipprova tintervjeni mal-ewwel u għaldaqstant meta qed tintervjeni qed tipprova twaqqaf id-degradazzjoni ta’ l-oġġett u l-parti l-oħra li hija meta tipprova tittekilja l-ambjent biex iżżomm milli ssir kwalunkwe ħsara lejn l-oġġett.   Hemm ukoll it-tielet aspett li huwa r-restawr veru u proprju meta għandek oġġett li tant ġie milqut mill-elementi, miż-żmien jew mill-ħsara kkaġunata kif tkun ikkaġunata li bilfors ikollok bżonn tirrestawrah biex ikun jista’ jinqara mill-pubbliku. 

Allura l-oġġetti jiġu identifikati b’dan il-mod u hemm postijiet fejn iċ-ċentru jieħu inizjattiva.  Per eżempju, jekk wieħed jiddeċiedi li ċerti knejjes hawn Malta, kemm tal-gvern kif ukoll tal-privat, fihom affarijiet ta’ valur inestimabbli li huma importantissimi għall-wirt storiku ta’ pajjiżna, iċ-ċentru jieħu l-inizjattiva li jagħmel studju preliminari fuq dawk l-affarijiet u jħejji pjan dwar kif dawk l-affarijiet jistgħu jiġu integrati kemm fix-xogħol didattiku taċ-ċentru kif ukoll xogħol ta’ intervent intermedjat li tavża lill-persuna konċernata u tissuġġerixxi - qatt ma tista’ timponi – li fuq dik il-biċċa xogħol ta’ arti jrid jinbeda pjan ta’ intervent intermedjat mal-ewwel fuqha.  Dan huwa wieħed mill-eżempji ta’ kif isir ix-xogħol u ħafna drabi bil-kooperazzjoni tad-direttur tal-mużewijiet u bil-kuraturi ta’ kollezzjonijiet privati, din it-tip ta’ għażla ta’ manufatti li wieħed jaħdem fuqhom, issir bl-iktar mod adattat għat-tagħlim ta’ l-istudenti.

  THE CHAIRMAN:    Ma nafx x’potenzjal kien joffri għat-taħriġ ta’ l-istudenti taċ-ċentru, imma meta ġie biex jiġi restawrat il-bini li qed jospita l-borża ta’ Malta, kien hemm xi avviċinament min-naħa tagħhom biex iċ-ċentru forsi jkollu xi rwol jew jagħti xi backup support f’dan il-proġett?

  DR. JOSEPH A. CANNATACI:  F’dan il-każ s’issa ċ-ċentru qatt ma kien avviċinat, imma forsi ta’ min wieħed jgħid li peress li ċ-ċentru m’ilux li beda jopera u l-proġett tal-Borża kien iktar intiż fuq ir-ristrutturar tal-wirt arkitettoniku, il-prijorita` taċ-ċentru - għalkemm hemm ħsieb u pjan approvat għal dak li huwa dipartiment tal-wirt arkitettoniku – ntefgħet mal-ewwel fuq dawk li huma manufatti għaliex dik kienet l-ikbar lakuna li kellna.  Għalkemm mhux numru kbir, kellna numru ta’ periti kemm mal-gvern kif ukoll fis-settur privat li kellhom xi esperjenza jew taħriġ fis-settur tar-restawr, pero` f’dak li għandu x’jaqsam ma’ manufatti, bħal pitturi, oġġetti tal-ħġieġ, taċ-ċeramika, tal-metal u tessuti, ma kien hawn ħadd u ma kien hawn faċilitajiet ta’ xejn.  Kulma kien hawn kienu biss il-faċilitajiet tal-librerija nazzjonali, liema faċilitajiet issa ġew integrati b’suċċess fix-xogħol taċ-ċentru u l-ħaddiema li qabel kien hemm il-librerija nazzjonali issa qegħdin jaħdmu esklussivament minn ġoċ-ċentru b’faċilitajiet imtejba fuq ix-xogħol tal-librerija nazzjonali. 

Fuq il-manuskritti rrid ngħid li meta jiġi għandna xi manuskritt importantissimu - bħalissa għandna wieħed ta’ l-1536 mill-arkivji notarili - u ssir it-talba, il-kap tat-taqsima li jkun, f’dan il-każ il-kap tat-taqsima tal-kotba u bċejjeċ ta’ l-arti fuq il-karta, jieħu deċiżjoni, u jeħodha fuq żewġ sisien.   L-ewwel ma jara jkun kemm hu importanti li jsir għall-valur intrinsiku ta’ l-oġġett, huwiex ta’ valur didattiku jew le, speċjalment jekk ikollok riċerkaturi ewlenin Maltin li qegħdin jgħidu li t-tali manuskritt ...  L-aħħar manuskritt li ġie restawrat kien wasal iċ-ċentru magħqud u  migdum kollu mill-ġrieden.  Sfortunatament kien hemm xi ħsara fis-saqaf, niżel l-ilma fuqu u sar ċappa waħda.  Dan issewwa fuq il-kriterju oġġettiv li kien manuskritt importantissimu mill-arkivji notarili, pero` fl-istess ħin serva wkoll ta’ taħriġ mill-aqwa għal student tat-tielet sena li kien qed jaħdem fuqu.  

  THE CHAIRMAN:    L-Onor. Hyzler.

  ONOR. GEORGE HYZLER:    Ma nafx eżattament f’liema livell ta’ ereżija se nimbarka, imma jekk fhimt tajjeb, intqal li ċ-ċentru jilqa’ wkoll opri li huma privati.  Li allura kont qed nistaqsi dwaru huwa jekk tingħatax preferenza lil xogħlijiet tal-gvern għaliex fl-aħħar mill-aħħar, tajjeb jew ħażin, dan huwa ċentru tal-poplu, iffinanzjat mill-fondi pubbliċi u allura għandi nifhem li l-preferenza ovvja hija għal affarijiet li huma tal-gvern.  U qed ngħid ma nafx f’liema livell ta’ ereżija qed nimbarka għax se ssib min jgħidlek li l-opri li jinstabu fil-kollezzjonijiet privati xorta waħda huma patrimonju Malti.  Dwar dan m’hemmx dubju, pero` anke għal raġunijiet ta’ trasparenza ma nixtieqx li forsi jiġu ndirizzati akkużi li per eżempju, iċ-ċentru qed jintuża minn persuni privati biex isirilhom xogħol irħis fuq ix-xogħol tagħhom għall-benefiċċju pekunjarju ta’ l-individwi.   Jien bl-ebda mod ma jien qed ngħid li qed isir hekk, biex ma niġix mifhum ħażin; jien għandi nassumi li l-kriterji li bihom jilqa’ xogħlijiet iċ-ċentru huma trasparenti u naħseb huwa ta’ interess anke għal dan il-Kumitat li dan l-aspett inserrħu rasna dwaru.   Dak l-ewwel punt.

It-tieni punt ovvjament huwa li għandi nifhem ukoll li l-preferenza -  almenu fl-opinjoni tiegħi; ma nafx kif jaħsbuha sħabi - fil-każ li teżisti din it-tip ta’ konkorrenza straordinarja mis-settur pubbliku u mis-settur privat għandha tingħata lill-affarijiet tal-gvern, jiġifieri l-affarijiet pubbliċi.

  DR. JOSEPH A. CANNATACI:    Mr Chairman, ir-risposta hija pjuttost qasira, iva, il-preferenza maġġura tingħata lis-settur pubbliku.  Fil-fatt tant hemm xogħol xi jsir fis-settur pubbliku waħdu li aħna għamilna stima li r-restawraturi kollha li jipproduċi ċ-ċentru għall-50 sena li ġejjin tista’ tħallihom jaħdmu kemm iridu fis-settur pubbliku għax hemm biżżejjed xogħol biex iqattgħu ħajjithom kollha fih.  Il-problema hija jekk is-settur pubbliku huwiex lest li jħallas għal dan ix-xogħol.  Aħna nirċievu ittri kważi kuljum mingħand kapijiet ta’ dipartimenti li jgħidulna, per eżempju,  li  taħt it-tali tibjid skoprew affrisk, jew li għandhom xi ħaġa jew oħra li qed taqa’.  U huwa diffiċli li niddeċiedu fuqhiex se naħdmu għaliex ir-riżorsi li għandna m’humiex infiniti.  

Għal dak li għandu x’jaqsam ma’ bċejjeċ mill-kollezzjonijiet privati, il-kriterju huwa trasparenti.  Fil-fatt bħalissa l-kriterju qed isir anke aktar trasparenti għax din hija ħaġa li jinsisti fuqha anke l-bord tal-gvernaturi.   Il-bord tal-gvernaturi jixtieq, u issa qed tiġi rrapportata fuq bażi regolari, ikun jaf liema huma dawk il-proġetti li huma wieqfa u liema huma dawk il-proġetti li qegħdin jimxu, u għalfejn qegħdin jimxu u għalfejn qegħdin wieqfa.  Dan anke biex wieħed ikun jaf kemm qed ikun effiċjenti ċ-ċentru fl-operat tiegħu.  F’dan il-każ jiġi indikat ukoll dawk il-bċejjeċ li huma ġejjin mill-kollezzjonijiet privati, u għalfejn intagħżlu.  

Ħaġa li żgur ninsistu fuqha hija li l-kriterju jkun dak didattiku.  Per eżempju, jekk wieħed imur fil-Mużew Nazzjonali ta’ l-Arti jsib biss tliet tipi ta’ pitturi li huma magħmulin fuq l-injam u mhux fuq it-tila.  F’dak il-każ inti, speċjalment għan-numru ta’ studenti li jkollok u speċjalment jekk il-bċejjeċ tal-gvern ma jkollhomx daqstant bżonn restawr, trid tara kif se tagħmel biex issib xi biċċa li għandna bżonn ir-restawr.  Jien stess ġieli għamilt id-domanda lil min ikun inkarigat dwar għalfejn għandna tliet biċċiet minn settur privat u waħda mill-pubbliku li qed jiġu restawrati.  U r-risposta dejjem tkun dik tal-valur didattiku ta’ l-oġġett.    Biex  inżid inserraħ ras il-Kumitat ngħid ukoll  li l-għażla ssir minn persuna Maltija li tkun akkumpanjata minn erba’ esperti barranin. 

Naturalment ta’ min ifakkar ukoll li l-maġġorparti tal-pitturi huma magħmulin fuq it-tila.  U għalkemm hawn numru li huma magħmulin fuq l-injam hawn Malta, huwa biss meta tasal fit-tielet sena li inti verament tkun qiegħed titgħallem kif taħdem fuq it-tila.  Għaldaqstant il-maġġorparti ta’ pitturi fil-kollezzjonijiet  governattivi huwa biss issa f’dan l-istadju ta’ l-operazzjoni taċ-ċentru li wieħed jista’ jħares lejhom biex jaħdem fuqhom.  

  THE CHAIRMAN:   L-Onor. Bartolo.

  ONOR. EVARIST BARTOLO:   Ir-rapport li ingħatalna mill-istess ċentru jitkellem dwar ix-xogħol ta’ restawr ta’ l-arazzi li hemm fil-Kon-Katidral ta’ San Ġwann.   Issa l-mistoqsijiet li rrid nagħmel huma dawn:  Ma’ min qed naħsbu li naħdmu?  Jekk se naħdmu mat-Taljani, aħna ċerti li dawn huma l-aħjar nies biex naħdmu magħhom għal dan ir-restawr?  Qed insemmi lit-Taljani għaliex s’issa l-aktar li għandna relazzjonijiet huwa maċ-ċentru ta’ l-Italja u jien informat li f’dan is-settur l-aħjar nies għadhom il-Belġani u mhux it-Taljani.  Huwa kruċjali ħafna li x-xogħol li jsir fuq wirt imprezzabbli bħal dak ikun għall-altezza teknika, anzi jkun l-aħjar fid-dinja.  Jien sinċerament qed nappella sabiex fil-każ ta’ dawk l-arazzi nkunu ċerti li se naħdmu ma’ l-aħjar nies li għandna available għaliex inkella nkunu qed nagħmlu aktar ħsara milli ġid.

Irrid nistaqsi wkoll x’relazzjonijiet hemm mal-Fondazzjoni ta’ San Ġwann fuq dan ix-xogħol u jekk diversi fazzjonijiet tal-kapitlu humiex informati b’dan ix-xogħol.  Għandna l-faċilitajiet u l-apparat kollu li hemm bżonn?  Meta kienu ġew il-Belġjani biex għamlu on site inspection qabel bgħatna dawk it-tnejn barra, lili kienu spjegawli li jenħtieġu ħafna u ħafna faċilitajiet anke għaliex kien hemm żmien li l-kapitlu kien qed joħlom li jagħmel il-faċilitajiet tar-restawr dwar l-arazzi isfel ħdejn il-Kon-Katidral ta’ San Ġwann.  

M’hemmx dubju li jrid isir ir-restawr u l-preservazzjoni ta’ dawn l-arazzi, anzi diġa` għandna traġedja.  Dan huwa proġett twil u li jieħu mill-inqas madwar 25 sena jekk se neħduh biċċa biċċa kif milli jidher irid isir.  Pero` l-iktar ħaġa li tinkwetani sinċerament hija li min qed jieħu d-deċiżjonijiet dwar ma’ min se naħdmu u kif se naħdmu huwiex qed jisma’ lin-nies li jifhmu jew jekk aħniex qed nagħmluha tal-bravi. 

  DR. JOSEPH A. CANNATACI:    Irrid ngħid li qed nieħu pjaċir nara lill-Onor. Abela u lill-Onor. Hyzler iħarsu lejn wieħed mill-pubblikazzjonijiet taċ-ċentru.  Fil-fatt jekk tiftħu dak l-istess ktejjeb, fuq il-faċċata li għandha bħala titlu “collabration” għandkom issibu lista sħiħa ta’ ċentri ta’ fama internazzjonali li aħna naħdmu magħhom.  Nixtieq nieħu din l-opportunita` biex ngħid li għalkemm aħna, bħall-bqija tad-dinja, għandna stima kbira lejn il-kamp tar-restawr Taljan, f’din il-ħaġa xtaqna li nkunu pjuttost indipendenti, jiġifieri m’hemm l-ebda pretenzjoni.  Iċ-Ċentru Malti għar-Restawr qatt ma qabad u qal li aħna ċentru ta’ l-iskola Taljana jew li aħna ċentru ta’ l-iskola Belġjana, imma kemm jista’ jkun ipprova bl-iktar mod kwiet ifittex li jsib saqajh b’mod fejn jisma’ minn kulħadd.  

Meta twaqqaf id-dipartiment tat-tessuti f’Lulju ta’ l-1999 l-ewwel ħaġa li għamilna kienet proprju an on site inspection ta’ l-arazzi ta’ San Ġwann.  Sa l-aħħar ta’ dak is-sajf konna diġa` għamilna proġett preliminarju fuq dak li jrid isir fuq dawn l-arazzi minħabba l-mod ħażin kif inhuma mdendlin, minħabba d-dawl ultra-violet li qiegħed jaffettwahom bl-iktar mod ħażin, minħabba l-mod kif jintmissu u minħabba affarijiet oħra.  

Irrid ngħid ukoll li l-esperti li qabbadna lanqas m’huma Taljani.  As from day one l-esperta li qabbadna kienet persuna kkwalifikata l-Isvizzera, proprju fl-ABEC  Foundation li hija waħda mill-iktar postijiet rinomati f’dan il-qasam, u hija persuna li speċjalizzat proprju fl-arazzi, hija fdata kemm bl-arazzi tal-Vatikan kif ukoll bl-arazzi ta’ Ancona u kellha l-kapaċita`, flimkien man-nies l-oħra fiċ-ċentru, li tfassal programm kemm ta’ restawr u kemm ta’ studju li ġie maqbul anke bl-għajnuna ta’ diversi esperti internazzjonali f’dan il-kamp.

   ONOR. EVARIST BARTOLO:  Ma’ ta’ Antwerp tkellimtu?  Qed nistaqsi dan għaliex kif tafu dawn diġa` ħadmulna fuq tnejn u allura jistgħu jgħidulna x’sitwazzjoni sabu.

  DR. JOSEPH A. CANNATACI:  Kumbinazzjoni għadni ġej minn Antwerp il-ġimgħa l-oħra u nista’ ngħid li l-kollaborazzjoni qiegħda hemm anke ma’ Antwerp via l-Institute Nationale de Patrimoine tal-Belġju.   Hawnhekk ta’ min wieħed ifakkar li l-kollezzjoni li hemm San Ġwann, kollezzjoni ta’ 27 arazz, hija l-ikbar waħda fid-dinja tax-xorta tagħha u lanqas il-Belġjani ma kienu attrezzati għalihom.  Meta aħna bgħatnihom il-Belġju kellhom jissegaw it-tank tagħhom fi tnejn u jkabbruh biex ikunu jistgħu jieħdu waħda mill-arazzi ż-żgħar.  

Aħna studjajna s-sistemi differenti ta’ tindif ta’ dawn l-arazzi - waħda mill-esperti tagħna Profs. Richardson għadha kemm ġejja lura proprju minn studju tad-diversi tipi ta’ mod ta’ tindif ta’ dawn l-arazzi - biex inkunu nistgħu naraw li s-sistema li tintuża …  Naħseb li ta’ min wieħed ifisser hawnhekk li fil-każ ta’ l-arazzi, l-iktar ħaġa li hemm bżonn huwa l-ispazju, mill-bqija l-makkinarju huwa pjuttost sempliċi u jikkonsisti f’vaski, jew ta’ l-istainless steel jew ta’ plastic speċjali li huwa kbir biżżejjed li jieħu arazzi li fihom seba’ metri b’seba’ metri imbagħad mezzi ta’ rombli u mwejjed li wieħed ikun jista’ jżomm l-affarijiet fuqhom. Dawn l-affarijiet ġew studjati, u mhux b’mod ħafif, fil-fatt ilna sentejn u nofs naħdmu fuqha.  

Għal dak li għandu x’jaqsam mar-relazzjonijiet mal-fondazzjoni, aħna fil-fatt issottomettejna l-propsota tagħna għall-evalwazzjoni.  Fil-verita` li qegħdin nipproponu huwa sħab mal-fondazzjoni.  L-iktar ħaġa importanti f’din il-ħaġa m’humiex il-flus imma l-fatt li f’San Ġwann għandna ġojjell imprezzabbli.  Jekk forsi kien hawn xi ħadd minnkom li mar San Ġwann matul il-ġimgħa li għaddiet ma setax ma jindunax bil-mhux anqas minn 20 ruħ mill-istaff u l-istudenti taċ-ċentru li kienu hemm qed jispiċċaw l-istħarriġ preliminari.  Fil-fatt qegħdin nistennew li jkun hemm preżentazzjonijiet formali bejn iċ-ċentru u l-fondazzjoni matul is-sitt ġimgħat li ġejjin.  Nista’ ngħid li diġa` sar ħafna xogħol intensiv u preliminari u nafu piu` u meno dak li jrid isir, imma f’dan il-mument peress li n-negozjati mal-fondazzjoni għadhom ma waslux fl-istadju fejn wieħed ikun komdu jitkellem fuqhom, nista’ biss ninforma lill-Kumitat li jeżistu kuntatti kemm f’livell formali kif ukoll f’livell informali u nittama li l-eżitu tagħhom li jkun wieħed li jgħin lill-kattidral jimxi ‘l quddiem, jiġi mħabbar matul ix-xahrejn, tlieta li ġejjin.

  THE CHAIRMAN:  Iżjed kummenti?  L-Onor. Bartolo.

  ONOR. EVARIST BARTOLO:   Għal dak li għandu x’jaqsam ma’ l-Universita`, are you out of the jungle magħhom?

  DR. JOSEPH A. CANNATACI:    Is-senat ta’ l-universita`, kemm f’Settembru 2000 kif ukoll riċentement, approva l-programm ta’ studji u fil-fatt l-istudenti issa huma ammessi l-universita` b’mod regolari.  Fil-fatt ta’ min jgħid ukoll li l-programm ta’ l-istudji taċ-ċentru ġie anke rikonoxxut internazzjonalment f’diversi okkażjonijiet, inkluż – u dan huwa interessanti  - f’dak li għandu x’jaqsam mat-tessuti.  Fl-aħħar laqgħa internazzjonali li saret f’Amsterdam, il-programm tat-tessuti taċ-ċentru ngħata ċertu rikonoxximent.

  ONOR. EVARIST BARTOLO:   Il-fatt li kultant l-universita` - jien ngħid b’mod żbaljat u ma naqbilx magħhom - biex jagħtu rikonoxximent ta’ ċerti korsijiet jinsistu li jrid ikollhom in-nies b’ċerti degrees u kwalifiċi akkademiċi, ħolqulkom xi problemi fil-każ tagħkom?

  DR. JOSEPH A. CANNATACI:  Ma jirriżultalix li kien hemm xi problemi, u dan għaliex iċ-ċentru qagħad attent ħafna li meta jirrikluta n-nies ikun ċert li dawn ikunu kwalifikati.  Fil-fatt meta wieħed iħares lejn is-sejħiet għall-applikazzjonijiet għall-istaff taċ-ċentru jara li bħala minimum qualification dawn irid ikollhom diploma fir-restawr mogħtija mill-iktar ċentri elitisti tad-dinja.  

Barra minn hekk, ta’ min wieħed jgħid li l-maġġoranza ta’ l-istaff li hemm iċ-ċentru kollha għandhom lawrji sa masters u issa hemm anke numru ta’ Ph.Ds li ngħataw minn barra. Jiġifieri ħafna mill-kwalifiċi li għandhom l-istaff taċ-ċentru jmorru oltre minn dak li huwa mistenni f’livell ta’ assistant lecturer fil-livell universitarju. 

  THE CHAIRMAN:   l-Onor. Hyzler.

  ONOR. GEORGE HYZLER:  Fid-dawl ta’ dak li ntqal qabel li s-settur pubbliku ma tantx ikollu akkaniżmu sfrenat biex iħallas, xtaqt nistaqsi jekk qatt ġietx studjata l-possibbilta` li jiġu identifikati siti li bi ftehim mal-pubbliku jew mal-privat, jistgħu jiġu restawrati fl-interita` tagħhom miċ-ċentru u ċ-ċentru jitħallas mill-introjtu eventwali ta’ dak is-sit, fis-sens li aħna bil-mod il-mod għad nibdew nifhmu li t-turiżmu tagħna se jibda jiddependi iktar minn dak li għandna fil-mużewijiet, fil-knejjes u fid-djar tagħna milli fuq ir-ramel.  Allura wieħed jista’ jobsor li jistgħu jiġu kkreati postijiet fejn dawk li jkunu jridu jidħlu jżuru dawn il-postijiet iħallsu, u dak l-introjtu jmur biex jiffinanzja ċ-ċentru ladarba ċ-ċentru qed jiġi kostrett li jagħmel xogħol b’xejn xorta waħda.  Voldieri dak li qed nipprospetta jien huwa mod kif iċ-ċentru jista’ jiffinanzja lilu nnifsu għal dak il-parti tax-xogħol b’introjtu futur.  Din it-tip ta’ idea hija variation tal-private/public partnership  jiġifieri m’hijiex xi ħaġa daqshekk innovativa.  

  DR. JOSEPH A. CANNATACI:   Ir-risposta fil-qosor hija iva f’diversi livelli, u nagħti eżempju.  Iċ-ċentru ħadem b’mod mill-iktar konkret biex, per eżempju, ikun jista’ jżewweġ ħafna ideat flimkien u anke jkun hemm introjtu.  Per eżempju, għandna kollezzjoni nazzjonali ta’ kostumi - biex nibqgħu fuq id-dipartiment tat-tessuti - li qiegħda hemm ħafna minnha tistenna li tkun restawrata.  Kif anke rajna minn espożizzjonijiet pubbliċi li kellha hawn Malta, hemm lok li jkun hemm mużew nazzjonali tal-kostumi u postijiet x’nirrestawraw fejn nagħmlu dan il-mużew għandna kemm irridu hawn Malta. Il-mistoqsija hi jekk hux se jkun hemm introjtu minnu.  Jien ngħid li xi ħaġa jkun hemm.  Il-vijabilita` tiegħu hija li wieħed jista’ jħares lejha sew, pero` ta’ min wieħed jgħid li forsi għandna nistennew ftit ieħor biex naraw l-operat tal-liġi ġdida fuq il-wirt kulturali li tippermetti lill-operating agency li tagħti sit jew tnejn lil dawk l-entitajiet pubbliċi jew privati li juru interess fihom.  Ta’ min wieħed jara wkoll il-possibbiltajiet ta’ cross-funding bejn siti li dejjem jattiraw nies u siti b’kollezzjonijiet importanti li ma jattirawx neċessarjament daqstant nies, la hawn Malta u lanqas barra minn Malta, imma li huma ta’ importanza li wieħed iżommhom.

Allura r-risposta għad-domanda ta’ l-Onor. Hyzler hija li iva, iċ-ċentru studja dawn l-affarijiet kollha u hemm xi tliet proposti jew erba’ fuq il-mejda jew fil-kexxun li huma lesti biex wieħed jagħmilhom.  Dawn l-affarijiet jippermettu wkoll kollaborazzjoni anke mal-kunsilli lokali u ma’ diversi entitajiet.  Iċ-ċentru huwa miftuħ għal kulħadd; għall-NGOs, għall-kunsilli lokali u anke għad-dipartimenti tal-gvern.  L-importanza tagħna bħala ​non-profit making organization huma li l-wirt nazzjonali kemm fil-pubbliku u kemm fil-privat jiġi salvagwardat, u li ladarba l-pajjiż investa fil-makkinarju u l-attrazzament neċessarju biex wieħed ikun jista’ jieħu ħsieb dan il-wirt kulturali, imbagħad l-istudenti Maltin jistgħu jkunu f’pożizzjoni biex jitgħallmu mill-istess eżerċizzju tar-restawr li jsir.  

  THE CHAIRMAN:  Hawn iżjed kummenti?  L-Onor. Abela.

  ONOR. CARMELO ABELA:   Aktar kmieni l-Awditur Ġenerali kien mistieden jgħaddi xi kummenti fuq dak li konna qed ngħidu.  Nistgħu forsi nistednuh jagħmilhom issa u jekk ikun hawn qbil fost il-Membri tal-Kumitat forsi nitolbuh ukoll iħares ftit fid-dettall lejn l-accounts taċ-ċentru u meta jkun lest dan l-eżerċizzju, naraw kif wieħed jista’ jaħdem.  

  IS-SUR JOSEPH G. GALEA: Mr Chairman, l-ewwel osservazzjoni li rrid nagħmel hija li fl-istatut ta’ l-istess ċentru hemm rekwiżit li l-kotba tiegħu jiġu audited minn awditur bil-warrant kif juru dawn l-accounts li għandna quddiemna pero` l-liġi tagħti l-poter lil dan il-Kumitat li jitlob rapporti mingħandi dwar organizzazzjonijiet bħalma huwa ċ-ċentru.  Jekk dan il-Kumitat iħoss li hemm bżonn isir dan, forsi jiġi elenkat dak li tridu li l-uffiċċju tiegħi jagħmel u aħna, mill-aħjar li nistgħu, nagħmlu rapport kif tixtiequ intom.  Jiġifieri jien  nixtieq li tagħtuni speċi ta’ terminu biex inkun nista’ nilqa’ u nindirizza x-xewqat tagħkom.

  THE CHAIRMAN:  Nixtieq li qabel ma titressaq il-proposta formalment għall-Kumitat biex naraw hawnx qbil jew le, l-Onor. Abela jikkristalizza daqsxejn il-proposta tiegħu għax ma nixtieqx li jerġa’ jkollna lakuna kif seta’ kellna fl-imgħoddi fuq korporazzjonijiet jew istituzzjonijiet oħrajn li l-ewwel ikun hemm qbil jew ma jkunx hemm qbil għalihom fost il-Kumitat, imbagħad ikun hemm gap sakemm tiġi trasmessa d-deċiżjoni tal-Kumitat speċifikament lill-Awditur. Jien ma rrid bl-ebda mod nippreġudika l-eżitu ta’ din ir-rakkmandazzjoni, pero` at this stage nissuġġerixxi lill-Onor. Abela biex jartikola ftit iktar fid-dettall il-proposta tiegħu. 

  ONOR. CARMELO ABELA:  Ċertament li kif anke qal l-Awditur Ġenerali  dawn jiġu audited minn awdituri rikonoxxuti skond il-liġi, pero` naħseb li vis-à-vis il-vot kapitali - għalkemm anke ċerti mistoqsijiet li jsiru fuq il-vot rikorrenti forsi ta’ min wieħed jagħti daqqa t’għajn dwarhom ukoll - fejn għal sena partikolari ikun hemm ivvotat mod imbagħad jiġi minfuq ammont sostanzjali akbar, ikun tajjeb li wieħed jagħti ħarsa lejn id-dokumenti li għandu l-istess ċentru li ma tressqux hawnhekk biex wieħed ikun aktar sodisfatt fuq il-mod kif saret in-nefqa,  jekk kenitx ġustifikata u anke kif sar it-tendering process  u l-adjudication minn min sar.  Jien nifhem li dan kollu sar min-naħa taċ-ċentru u mhux mill-bord tal-kuntratti.     

  DR. JOSEPH A. CANNATACI:  Sur President, jekk tippermettili xtaqt nagħmel punt ta’ kjarifika.  Nixtieq ngħid lill-Kumitat li kemm jista’ jkun iċ-ċentru mexa fuq l-istess proċeduri tal-gvern, jiġifieri kwalunkwe tender li taqbeż l-Lm20,000 tiġi riferita lid-dipartiment tal-kuntratti, filwaqt li xiri ta’ affarijiet ta’ inqas minn Lm20,000 isir kemm jista’ jkun fuq il-linji gwida li jipprovdu l-financial regulations ta’ l-1996.  Għaldaqstant għal dawk li huma tenders ta’ taħt l-Lm20,000 jiġu aġġudikati minn sotto-kumitat ippresedut mis-Sur Borg li huwa l-assistant direttur responsabbli għall-amministrazzjoni u l-finanzi u jsiru bi proċeduri normali u hemm rapporti bil-miktub mill-kumitat ta’ l-aġġudikazzjoni.

  ONOR. CARMELO ABELA:   Nirringrazzjak ta’ din il-kjarifika pero` jekk il-Kumitat jaqbel mas-suġġeriment li għamilt jien forsi nkunu nistgħu nfasslu l-linji gwida li talab l-istess Awditur Ġenerali biex hu jkun iggwidat aħjar fl-eżerċizzju li jrid jagħmel.  Ma naħsibx li għandna għalfejn nelenkawhom hawnhekk; meta jkunu lesti niċċirkolawhom bejn il-Membri jew jekk tinħass il-ħtieġa jitressqu f’laqgħa oħra.  Huwa tajjeb li nkunu nafu li qed jiġu segwiti l-proċeduri kollha rigward il-vot kapitali, pero` peress li din hija l-ewwel darba li ċ-ċentru tar-restawr qed jiġi diskuss f’dan il-Kumitat, forsi jkun tajjeb ukoll li jsir dan it-tip ta’ eżerċizzju li qed nipproponi. 

  THE CHAIRMAN:  Hawn aktar kummenti min-naħa tal-Membri?  

  ONOR. GEORGE HYZLER:   Sur President,  jien bl-ebda mod ma nixtieq niġi interpretat li ma naqbilx li għandha ssir din it-tip ta’ verifika ulterjuri għaliex ovvjament li jkun hemm verifika oħra, qatt m’huwa ħażin.  Li jippreokkupani lili huwa li dan jista’ jitfa’ lill-Awditur Ġenerali f’mare magnum mingħajr l-ebda tip ta’ direzzjoni, fis-sens li aħna ma rridux ninsew li hawn si tratta ta’ entita` li għandha l-accounts tagħha audited  u m’aħniex qegħdin nindikaw xi qasam partikolari fejn qiegħed jippreokkupana.  Għax proprjament din hija l-funzjoni tagħna, fis-sens li meta l-accounts ta’ xi entita` jew oħra jitqiegħdu fuq il-Mejda tal-Kamra, xogħolna hu li nifluhom u nindikaw jekk ikun hemm xi affarijiet li forsi qed iħassbuna.   F’dak il-każ  - u mhux f’dak il-każ biss imma f’kull każ fejn ikun hemm qbil ta’ mill-inqas tliet membri dwaru – nistgħu nagħmlu hekk, pero` jekk wieħed iżomm quddiem għajnejh il-limitazzjonijiet li għandu l-Awditur Ġenerali, jirrealizza li m’hijiex proċedura konsiljabbli li kull entita` li tiġi taħt l-iskrutinju tagħna l-konklużjoni tkun “prosit tal-programm, issa ejja nibagħtuha għand l-Awditur Ġenerali biex jaraha hu”.  Jien ma rridx ninftiehem li qed nopponi li jsir dan l-iskrutinju ulterjuri, pero` rridu niffokaw fuq xi qasam jew ieħor,  fis-sens li forsi jissemma qasam partikolari li jkun jinkwetak jew m’intix kuntent bih u allura nitolbu lill-Awditur Ġenerali jeżaminah jew inkella forsi ma tkunx kuntent bil-mod kif qed jintagħżlu l-lecturers mit-tali universita` u mhux mill-oħra u nitlob kjarifika dwar dan.  Jekk ma nagħmlux hekk inkunu qed inqabbdu lill-Awditur jirrevedi kollox mingħajr ma nagħtuh ebda tip ta’ direzzjoni.

  ONOR. EVARIST BARTOLO:    Jien għandi suġġeriment fuq xiex nistgħu niffokaw u jekk jintlaqa’ dan is-suġġeriment naħseb li nkunu qed ngħinu liċ-ċentru wkoll.   L-unika ħaġa li lili tippreokkupani hija li ċ-ċentru has to live precariously  minħabba li m’għandux fondi suffiċjenti mill-ministeru.  Allura li kont se nissuġġerixxi jien huwa jekk hux ta’ min jiffoka biss fuq il-fatt li ċ-ċentru kellu bżonn ta’ virements minn voti oħra biex seta’ jaħdem fit-tliet snin li għaddew.  Jiġifieri mhux qed jintalab li wieħed jerġa’ jagħmel auditing ta’ dak li ġie audited għaliex hawnhekk m’aħniex qed nitkellmu fuq li qed nippruvaw naqbdu xi ħaġa, imma peress li t-trend fl-1999, fl-2000 u fl-2001 kienet li kien hemm bżonn ta’ supplementary estimates biex iċ-ċentru seta’ jkompli jgħix, naħseb li wieħed jista’ jiffoka biss fuq hekk ħalli joħroġ ċar li biex din l-istruttura timxi, se jkollha bżonn budget differenti.  

Jien naħseb li huwa konsiljabbli għal struttura pubblika li taħdem b’budget tagħha u mhux - biex nuża anke l-kelma ta’ Dr. Cannataci li naħseb li kienet appropriate - ikollok tagħmel scavanging biex tgħix minn Jannar għal Diċembru.  Jien naħseb li jekk niffokaw biss fuq hekk ma nkunux qed niddupplikaw ix-xogħol ta’ l-Awditur  u nkunu qed ngħinu liċ-ċentru fis-sostenibilita` u vijabilita` tiegħu.

  THE CHAIRMAN:  L-Onor. Hyzler.

  ONOR. GEORGE HYZLER:  Naturalment kull entita` li trid tgħix mis-subventions tal-gvern huwa d-destin tagħha li tagħmel dan it-tip ta’ scavanging.  Apparti minn hekk jien naħseb li these are early days; veru li ċ-ċentru stabbilixxa ruħu f’temp qasir pero` hu x’inhu huwa temp qasir u allura għad irid isib saqajh aħjar.  Iċ-ċentru qed jopera fuq subvention tal-gvern li min-naħa tiegħu m’huwiex komdu ħafna li jqassam il-flus daqskemm jixtieq u daqskemm mistħoqq, f’dan il-każ.  Jien nifhem li fl-aħħar tas-sena  - is-Sur Gauci jaħfirli - wieħed jibda jara minn fejn se jiġbed minn hemm u minn hawn u filwaqt li huwa d-destin ta’ dawn l-entitajiet li sforz il-missjoni tagħhom dejjem jipprovaw jagħmlu iżjed, huwa d-destin tal-Ministeru tal-Finanzi li bil-kutra qasira li għandu jipprova jagħżel jekk jinkixifx minn naħa jew minn oħra, u minn x’imkien żgur li jinkixef dejjem. Voldieri jekk is-suġġeriment tal-kollega huwa li l-budgeting ikun b’tali mod li wieħed ikun iżjed restricted fil-mod kif jonfoq il-flus jiena ngħid good luck pero` xorta mhux se jirnexxi għax jekk s’issa kont tieħu "X” se tibqa’ tieħu "X" jew forsi "X" plus jew minus xi ħaġa żgħira għaliex finalment dak huwa li jippermettu l-finanzi tal-pajjiż.  Jien ma nafx jekk min-naħa tal-budget office għandhomx xi ideat fuq dan għax għandi naħseb li jeżistu regoli ta’ kif għandek tuża u ma tużax il-virements.

  ONOR. EVARIST BARTOLO:  Jien li qed ngħid huwa li jekk qed titlob virement u ġietek opportunita` u ħtafha, allura dak jidħol fil-kategorija li għedt inti, imma jekk il-virements isiru biex inti tibqa’ għaddej allura ħaġa oħra.  U allura jien qed nistaqsi:  Il-virements li saru fl-1999, fl-2000 u fl-2001 kienu biex iċ-ċentru jagħmel oltre jew biex jibqa’ għaddej?  Għaliex hemm differenza bejn li titlob virement biex tgħix u li titlob virement biex tagħmel iktar minn dak li trid tagħmel.  Għalhekk jien qed ngħid li naħseb li jkun konsiljabbli jekk min-naħa tiegħu l-Awditur Ġenerali jħares lejn dawk il-flus li ċ-ċentru kellu bżonn biex jgħix.  

  IS-SUR JOSEPH G. GALEA:  L-ewwelnett nixtieq infakkar lill-Kumitat li skond il-mandat tiegħi jien ma nistax nidħol fil-policy ta’ kif il-Ministeru tal-Finanzi jiddeċiedi li jqassam il-flus.  Aktar ikun possibbli li forsi wieħed jara jekk il-proġetti li ċ-ċentru jkollha maħsuba humiex realistiċi għal mal-fondi li għandhom x’jipprovdu l-Finanzi.  

  ONOR. EVARIST BARTOLO:  Jien naħseb li m’aħniex qed nitolbuk tagħmel ġudizzju fuq jekk iċ-ċentru għandux jieħu virements.  Il-punt li rrid nagħmel jien huwa li għandna struttura pubblika li ilha tgħix tliet snin - veru li kif qal l-Onor. Hyzler these are early days u forsi jkun hemm affarijiet oħra li wieħed irid jagħti kashom - …  Jien naħseb li ħarsa bħal dik ma tkunx qed tiġġudika la lil min talab il-virement u lanqas lil min tah; sempliċement wieħed jara kif għandek struttura li telqet b’ċerti riżorsi u biex tibqa’ tgħix kellha bżonn oltre dak li tawha.  

  IS-SUR JOSEPH G. GALEA:  Napprezza li qed tiċċaraha, imma min-naħa  tiegħi li nista’ nagħti huma biss state of facts mhux opinjoni għax ma nistax niġġudika l-mod kif jimxu l-Finanzi.  Forsi nagħmel suġġeriment biex wieħed jasal għall-istampa li tixtieq inti.  Jistgħux il-Finanzi, vis-à-vis l-approvals tagħhom għall-virements, jgħidu kif ġew awtorizzati u fuq liema talbiet ġew awtorizzati?  Jekk se nidħol fihom, dawn se nitlobhomlhom pero` ma nkunx nista’ nikkummenta jew niġġudika; sempliċiemnt ngħid li “dan” kellu vot ta’ Lm0.5 miljun u matul is-sena mill-Finanzi ġie approvat Lm0.5 miljun ieħor.  U lanqas nista’ nidħol fil-mertu ta’ jekk b’dak il-Lm0.5 miljun ieħor waqqfux xi proġetti oħra għaliex dak jarah il-Parlament.  Jiġifieri jien nixtieq inkun naf eżatt x’tixtiequ li jkun il-kompitu tiegħi ħalli kemm jista’ jkun nagħtikom ir-riżultati li tixtiequ.  

  ONOR. EVARIST BARTOLO:  Jien qed ngħid - u norbot ftit ma’ dak li kien qed jgħid l-Onor. Hyzler – li jekk inħarsu lejn kif ngħaddu l-estimi u l-contributions to government entities anke fejn iċ-ċentru jmissu l-parti tiegħu nsibu diversi entities …  Per eżempju, jien m’għandix dubju li l-Universita` lis-Sur Gauci tipprova tiksirlu għajnu biex minflok Lm9 miljun jagħtiha Lm12 miljun imma ma naħsibx li l-Universita` titlob virements biex tibqa’ fil-wiċċ.  Jien ma naħsibx li l-Universita` qatt kienet f’xi pożizzjoni li biex tibqa’ għaddejja sa l-aħħar ta’ Diċembru jkollha titlob il-virements. Fil-każ taċ-ċentru, almenu minn dak li fhimt jien, it-trend hija - u kkoreġuni jekk jien żbaljat – li qed jgħix b’hekk.  Qed nifhem tajjeb jien jew le?  Jekk qed nifhem ħażin ikkorreġuni. 

  IS-SUR MICHAEL SANT (Direttur u Chief Executive taċ-Ċentru Malti għar-Restawr):  Kif qed jgħid l-Onor. Bartolo, l-istorja tagħna turi li ngħixu ssikkati mill-bidu tas-sena, u anke fis-sena li waslet biex tibda diġa` nafu li se nkunu ssikkati sew.  Jien naqbel li trid issir xi ħaġa biex din l-istorja ma tkomplix tirrepeti ruħha year in year out;  ma nistgħux nibqgħu fis-sitwazzjoni li jekk għandna bżonn ta’ Lm1 miljun, il-Finanzi, għar-raġunijiet tagħhom, jagħtuna Lm0.25 miljun jew Lm0.3 miljun.  Jiġifieri jien napprezza kull suġġeriment li jista’ jgħin biex din l-istorja ma tibqax tirrepeti ruħha year in year out u jekk dan l-eżerċizju li qed isemmi l-Onor. Bartolo jgħin biex din l-istorja tinqata’ u biex il-funding tagħna jkun iktar jagħmel sens, nemmen li għandu jsir. 

  ONOR. EVARIST BARTOLO:  Nerġa’ ngħid li fiċ-ċirkostanzi straordinarji fejn intalbu virements biex ma jintilfux fondi mill-Italja mhux biss ngħid li huwa well and good imma ngħid li kull opportunita` li tiġi ta’ dan it-tip għandna neħduha, imma minn kif tkellem Dr. Cannataci u kif ħareġ minn dawn iż-żewġ laqgħat, jidher li hemm bżonn inħarsu sew lejn il-funding u l-financing taċ-ċentru.  

  ONOR. GEORGE HYZLER:  Jien napprezza s-sentimenti espressi u naqbel magħhom;  l-unika riżerva li għandi hija li dan m’huwiex il-forum adattat biex niddiskutu dan.  Dan m’huwiex kumitat li jagħmel suġġerimenti ta’ kif l-affarijiet jimxu aħjar ’il quddiem imma huwa kumitat li jara li l-flus li aħna fdajna lil xi entita` jew oħra intnefqux tajjeb.  Jiġifieri jekk il-konklużjoni se tkun li entita` bħal din għandha bżonn iżjed flus biex toqgħod f’wiċċ l-ilma – qegħdin nassumu li se naqblu fuq hekk - mhux hawn irridu ngħiduh imma fil-Kamra l-oħra.  Hawnhekk irridu naraw biss jekk il-flus li tajna lil Dr. Cannataci & Co.  nefquhomx tajjeb skond ir-regolamenti u t-terms of reference tagħhom u l-iktar l-iktar forsi ngħidu li kieku kellhom iżjed flus kienu jagħmlu iktar jew li kieku stajna nagħtuhom iktar kien ikollna proġett aħjar, imma dik il-biċċa hija overture; tgħidha biex tkun għedtha.

  THE CHAIRMAN:  Dan il-Kumitat X-ray tas-sitwazzjoni jista’ jagħmel.  Issa jekk mill-X-ray innifsu titteħidx remedial action għal quddiem hija għall-eżekuttiv u għal min ikun qed imexxi lill-pajjiż biex jara.  

  ONOR. EVARIST BARTOLO:  Għalkemm naħseb li eventwalment Public Accounts Committee għandu jaħseb fil-preventive strategies jien qed inħares lura u qed nistaqsi x’naraw kieku kellna nagħmlu X-ray ta’ dawn l-aħħar tliet snin.  Jien m’iniex qed ngħid li qed inħares ’il quddiem imma qed inħares lura.

  THE CHAIRMAN:  Is-Sur Galea.

  IS-SUR JOSEPH G. GALEA:  Forsi se nidħol f’area li m’għandix nindaħal fiha, pero` naħseb li m’hemm xejn ħażin li dan il-Kumitat jagħmel rakkmandazzjoni lill-Ministeru jew tal-Finanzi jew ta’ l-Edukazzjoni in vista tal-preokkupazzjoni li hemm li din l-organizzazzjoni għandha tissoda billi jkollha fondi regolari.

  THE CHAIRMAN:  Jekk fhimt sew lill-Onor. Bartolo - jikkorreġini jekk jien żbaljat - hu jrid jipprova jiddetermina jekk kienx hemm xi trend jew pattern fuq dak li diġa` għadda, iżjed minn dak tal-quddiem; tal-quddiem jarah ħaddieħor f’ċirkostanzi oħra mhux il-Kumitat innifsu għalkemm naqbel li l-Kumitat għandu jibda jkun iktar proattiv.  Ma naħsibx li at this stage qed nitkellmu fuq suġġeriment konkret lil xi ministeru partikolari jew ieħor, iżjed u iżjed meta l-X-ray għadu ma sarx.  

  ONOR. EVARIST BARTOLO:  Fil-fatt dak huwa li kont qed ngħid jien għax fil-fatt din ir-rakkmandazzjoni ssir imsaħħa ħafna jekk ikollna f’idejna dokumenti li juru din l-informazzjoni.  Mid-dokumenti li rajna s’issa mkien m’għandna dik l-informazzjoni għax għalkemm fis-supplementary estimates hemm riferenzi dwar minn fejn ġew il-fondi, X-ray ta’ 1999, 2000 u 2001 – u m’iniex qed inħares ’il quddiem għaliex ‘il quddiem nieħdu inizjattiva differenti - hemm bżonn li jsir.

  IS-SUR JOSEPH G. GALEA:   Meta l-Finanzi jagħtu approval ta’ virement l-uffiċċju tiegħi ikollu kopja imma s’hemmhekk naslu.  Li nista’ nagħmel huwa biss elenku tagħhom u nippreżentahulkom pero` ma nafx x’valur jista’ jkollu għalikom.  Li huwa żgur huwa li mhux se jkun hemm il-kummenti tiegħi dwarhom għax kif il-Finanzi jiffinanzjaw organizzazzjoni hija policy u ma nidħolx fiha jien.

  THE CHAIRMAN:  L-Onor. Abela.

  ONOR. CARMELO ABELA:  Aħna m’aħniex nistennnew kummenti min-naħa ta’ l-Awditur fuq dan il-punt; forsi spjegajt ruħi daqsxejn ħażin.  Li qed nitlob jien huwa li bħala Kumitat inkunu nistgħu ngħidu jekk l-infiq li sar over and above dak li ngħata fil-vot kapitali kienx ġustifikat jew le.  Għax l-awdituri privati, għalkemm ikunu sabu kollox tajjeb, ma jidħlux fiha din.  Jien m’iniex qed nistenna li l-Awditur jgħid jekk in-nefqa kenitx ġustifikata jew le u lanqas li jagħmel audit fuq audit, imma li jiġu ċċarati dawk l-affarijiet li forsi għadhom m’humiex ċari.  Jiġifieri  aħna kulma rridu huwa informazzjoni dwar kemm ingħataw virements  u meta ngħataw, anke mingħajr kummenti għaliex ovvjament nifhmu li min-naħa tiegħu l-Awditur ma jistax jagħmel kummenti. 

Nixtiequ wkoll informazzjoni dwar il-flus li ġejjin mill-Protokoll Taljan.  L-ammonti li ngħatajna ma jispjegawx jekk ġewx mill-Protokoll Taljan jew kemm minnhom ġew minn hemmhekk u kemm minnhom minn sorsi oħra.  Jien naħseb li ta’ min wieħed jingħata din l-informazzjoni anke jekk bla kummenti.

  THE CHAIRMAN:  Dr. Cannataci.

  DR JOSEPH A. CANNATACI:  Mr Chairman, l-ewwelnett nixtieq nirringrazzja lill-Membri tal-Kumitat li sakemm m’iniex qed naqra s-sitwazzjoni ħażin huwa wieħed fejn huma japprezzaw ix-xogħol taċ-ċentru u għaldaqstant jagħrfu li jistħoqqlu ċertu tip ta’ funding.  Biex forsi ngħin f’din l-affari nissuġġerixxi li t-talbiet kemm ta’ l-Onor. Abela kif ukoll ta’ l-Onor. Bartolo isiru taħt forma ta’ auditing ta’ dak li f’termini maniġerjali ngħidulu actual versus plan, fis-sens li wieħed jara l-pjanijiet mingħajr il-kummenti ta’ l-Awditur – jien napprezza l-problemi  ta’ l-Awditur kif ukoll l-kwestjoni tat-terms of reference li semma l-Onor. Hyzler – u jgħid bħala stat ta’ fatt li l-pjanijiet taċ-ċentru ġew imfassla bl-għajnuna ta’ esperti barranin u kien hemm ċerti previżjonijiet li huma fattwali li biex issir it-tip ta’ biċċa xogħol, per eżempju, fuq l-arazzi jrid ikollok ċerti tip ta’ vaski eċċ.   

Issa meta wieħed jiġi biex jipproġetta t-tip ta’ infiq li kien hemm wieħed jista’ jistabbilixxi b’ċertu eżattezza li t-talba li saret kienet prevista fil-pjanijiet taċ-ċentru mbagħad wieħed jista’ jara wkoll kemm il-flus li ġew ivvutati kienu within or outside u anke għalfejn intalbu l-virements.  Jien nilqa’ u nieħu pjaċir b’eżerċizzju bħal dan għax b’hekk wieħed jikkonferma li t-talbiet kollha taċ-ċentru baqgħu konsistenti mal-pjanijiet oriġinali u l-Awditur Ġenerali jkun f’pożizzjoni li jirrapporta lejn dan il-Kumitat li l-virements ingħataw għal affarijiet li kienu previsti, jew għall-ispiża rikorrenti essenzjali taċ-ċentru jew inkella għall-ispiża kapitali essenzjali taċ-ċentru.  Li mbagħad dak l-X-ray jintuża għal kwalunkwe użu li jidhirlu dan il-Kumitat jew il-Parlament wieħed iħallih fil-ġudizzju tagħkom, imma li eżerċizzju bħal dan isir wieħed jilqgħu u nemmnu li għandu jikkonferma dak kollu li aħna għedna matul dawn is-seduti.  

  THE CHAIRMAN:  Hawn qbil dwar dan?  L-Onor. Hyzler.

  ONOR. GEORGE HYZLER:   Dment li jkolli rapport minn qabel tat-terms of reference, naqbel.

  THE CHAIRMAN:  Jien naħseb li l-aħjar ħaġa tkun li jiġu ċċirkolati t-terms of reference speċifiċi mal-Membri tal-Kumitat.  Nixtieq li tiġi finalizzata sa qabel ma jkollna laqgħa sussegwenti tal-Kumitat biex ma tibqax tkarkar, iżjed u iżjed billi issa se jkollna r-recess tal-Milied.  Naħseb li m’għandniex ikollna diffikulta` biex insibu termini ta’ riferenza li jsibu l-qbil tal-Membri preżenti, imma kif dejjem nagħmlu, biex ma nitfgħux xi onus fuq l-Awditur li jkun beyond his remit ikun importanti li qabel ma nadottawhom formalment, once li nkunu rajnihom min-naħa tagħna bħala Kumitat, ninformaw b’mod informali lill-Awditur Ġenerali ħalli b’hekk inkunu żguri li l-onus li qed nitfgħu fuqu jkun jista’ jinġarr u jagħti r-riżultati li jixtieq kull Membru ta’ dan il-Kumitat.  Qed naqblu f’dan ir-rigward?

  ONOR. GEORGE HYZLER:  Min se jfittex dawn it-terms of reference?
  THE CHAIRMAN:  Jien kont nissuġġerixxi li l-proponenti  ta’ dan suġġeriment jagħmlu in bullet form three or four specific proposals li mbagħad naqblu bejnietna  dwarhom, nivvetjawhom ma’ l-Awditur Ġenerali and we will take it from there.  Jekk abbażi ta’ dak li jirriżulta mill-findings ta’ l-Awditur Ġenerali jissodisfaw ruħhom il-Membri, l-istorja tieqaf kompletament hemmhekk, u jekk fil-maġġoranza tagħhom il-membri jkunu jħossu li jkun hemm bżonn japprofondixxu iktar dak li hemm, dan ikun jista’ jsir, jew b’korrispondenza bejn iċ-ċentru u s-segretarjat ta’ dan il-Kumitat u once again l-istorja tista’ tieqaf hemmhekk, jew inkella l-Kumitat jerġa’ jġib din l-item fuq l-aġenda tiegħu.  Imma naħseb li I will be jumping the gun jekk nasal għal dan it-tip ta’ konklużjoni f’dan l-istadju; naħseb li f’dan l-istadju naqblu li għandu jkun hemm terms of reference maqbula bejn il-partijiet kollha konċernati inkluż l-Awditur Ġenerali.  

Hawn aktar rimarki?  Jidher li m’hawnx aktar rimarki għalhekk mill-ġdid nerġa’ nirringrazzja lil Dr. Cannataci u lill-uffiċjali tiegħu, lill-Awditur Ġenerali u lill-istaff tiegħu u anke lill-Membri tas-sehem kostruttiv u interessanti li taw f’dawn l-aħħar laqgħat.  Grazzi lil kulħadd.  

Fid-8:55p.m. il-Kumitat aġġorna għal data u b’aġenda li jiġu komunikati aktar tard.

